Geştek li Kurdistanê

Hozanê Bengî

Li Ber Bayê Azadîyê

Em li derveyê bajarê Qesrêşîrîn ji ”xetê” derbaz bûn û – piştê ku me têra xwe toza kamyon û kamyonetan xwar- em gehîştine baregaya hêzên kurdî. Çendîn taksî û minibusên ji Kurdistana Azad, çaverêdikirin, ku em jî karên xwe xelas biken û yek ji wan bi kirê bigrin. Ji me ra hat gotin, ku divê em li ba ”kontrola sînor”, passportên xwe nîşan biden û belgeyek werbigrin, da em bikarin bê problem ji hemû kontrolan derbaz bin. Ew belge ji me ra hem wek pênaseyeke û hem jî vîze ya Kurdistanê ye. 


Ji nişka ve hat bîra min, ku em dîsa wek 20 û nizam çend sal berê, hatibûne herêmek, ku hêj di bin karîgerîya şerên tund û hişk da bû. Wê demê şer di navbera çend alîyanda bi rê ve diçû; Ji alîyek ve şerekî giran di navbera herdû dewletên Îran û Îraq de hebû, ji alîyek din ve, Kurdan, ji bo bidestxistina azadîya xwe, li dijê Îran şer dikirin û ji alîyê sisêyan ve jî, Kurdan li dijê Îraqê, agirê şerê azadîyê dagirsandibûn. Vê carê jî Kurd, hêj di şerê xwe yê li dijê Îraqê da berdewambûn û di ser da jî, Amerîka û Ingiltere bi çendîn dehan hezar leşker ve, ketibûne şerê li dijê rejîma dîktatorîya Seddam. Bi vî awayê jî, em nêzikê rastîya Kurdistan bûn. Raste, ku bi fermî şer nemabû, lê divê bê bîra mirov, ku ta 2 meh berê jî, van deran navenda bala hemû cîhanê bûn û li her derê herêm da, bombe û teqîn dihat bîhîstin. Li gel wê jî, niha bi tu awayê, rêça vê nedihat bedîkirin (dîtin/berçavkirin).


Em bi peyatî gehîştin binkeya Pêşmergeyan/fermanberan û em li çaverêya dora xwe man, da biçin jûra karbidestan, da hatina xwe û dema çûna xwe bi wan biden zanîn.


Germayek fetisok, bêxewî, birçîtî û têhnî me sist û pist kiribû, lê dîsa jî xweşîyek tê da hebû, ku em li benda ”desthilatdarên Kurd” bûn. Dawîyê da em ketin hundir û me li gel du fermanberan (memur/muwezef) axift. Çend pirsîyar ji me kirin û zanîn, ku em ne yê tirsê ne û em jî ”ji wan” nin, devken bûn û pêşwazîya wan nêziktir û gerimtir bû. Divê mirov wê bîne berçav, ku eva cara yekan bû, me bi fermî, karbidestên kurdî, bi navê desthilata kurd û Kurdistan û li Kurdistanek azad da didît. Piştê kuta kirina axaftinê, xêrhatina me kirin û bi germî silavên xwe ji “hevpîşeyên” xwe yên li Silêmanî ra birêkirin. 


Piştê me karên xwe kuta kir, em li taksîya xwe suwar bûn û me berê xwe da Silêmanî... Di rê da, li ser navçeya ku em têra derbaz dibûn, me ji şofêrê xwe – Kak Kawa - pirsan kir. Şofêrê me ji navçê bû, ji bajarê Kelar. Bi xwendinî û karê rojane, li bajarê Kelar mamosta bû, lê di demên vala da jî şofêrtî dikir. Kak Kawa ji me ra got, ku navçe navê wê ”Perwêzxan” e, ku bi ser bajarê Kelar dikeve. Kelar bajêrekî Deşta Germîyan bû, ku navê wê bi çendîn qehremanîyên Pêşmergan ve hatibû xemilandin. Bele, Germîyan, navê wê jî li ser bû; germa li wê wesa fetisok bû, ku firnikê kepîyê mirov dişewitîya û hêlim ji ber çavên mirov hildida.


Em nêzikê Xaneqîn bûn, ku berê rizgarbûnê, ji alîyê rejîma kevin ve bi temamî hatibû ”TE’RÎB” (Ereb) kirin. Lê niha dîsa bi hemû xemla xwe yê Kurdane ve, li nav neqşeya Kurdistan da, rengawreng diçirisîya. Lê em niha Xaneqîn berdin û li rêka xwe binêrin. 


Ji ber ku rêya me hêj ber bi Xaneqîn ve nebû... Berê me, niha ber bi Silêmanî ve bû... Em ji hindek gundan derbazbûn, bi navê Mehmu Qecer û Serqesil, ku ew jî berê rizgarkirinê, li jêr sîyaseta Te’rîb da, hatibûn erebkirin, lê niha vala mabûn. Kurd bi rêve bûn, da dîsa jî bêne ser axa bab kalên xwe. Em ji gundek derbaz dibûn, bi navê Hurrîye, şofêrê me ji me ra got, ku ev gund niha jî gundê Ereban e. Kak Kawa da xuyan, ku tu kurdek dijberîya xwe nîşan van ereban nedaye, ji ber ku ev ne ”Erebên Te’rîb” bûn, lê ji berê ve li Kurdistan bûne û ta niha jî, di dan û standinên wan û kurdan da, tu pirs nehatine pêş. Em ji gundê Baqubere jî derbaz bûn. Me bi heyecan li çarnikarê xwe dinêrîya û dixwest li ser hertiştê bipirsîya. Kek Kawa li ser dibistana, ku ew li wê kar dike diaxivî; “450 xwendevan hene... 3 dewam hene, ji ber ku xwendevan gelekin û di dibistanê da cih hindike, dibistanê xistine 3 dan: 1- ji 7.30 beyanî heta 10.30 pêşnîvro, 2- 10.30 pêşnîvro heta 13.30, û 3- 13.30 heta 16.30 paşnîvro... Em gehîştibûn Deşta Şarezûr, ku ji Germîyan hêniktir û hişînaya wê bêtir bû. Gir û çîyayên li Germîyan hema bêje rût û tût bûn, lê li Şarezûr mirov didît, ku germaya Germîyan li vir “şikestîye”, bayê wê hêniktir bûye û çîya jî, dar û devîk û hişînayî bi xwe da berdane. 


Piştê zilm û zordarîyên bê hempa û li dijê wan zilm û zorîyan, xebat û tekoşînên bê hempa, piştê sotandina hemû dar û devîk û her keskayîyek, ji alîyê dijminên hov û wehşî, niha dîsa dar û ber, li çîya û banan da hişîn dibûn... Wek hêvîyên gelê navçê... Em rastê çem û co(ge)yan jî dihatin û em gehîştin Çemê Sîrwan. Sîrwan wek marê çêleçep dida xwe û digiha Bendava Derbendîxan û li wê, li pêş bendê dibû deryayek – xelkê navçê jê ra dibêjin “Behra Derbendîxan”. Piştê bajarokê Derbendîxan û tunela bin çîyayê bilind û asê, çavên me bi deryaya Derbendîxan ket.


Bi daxwazîya ku xwe bavêjin nav “behrê” kela dilê min û Sultan rabibû, lê em westîyayîbûn, birçîbûn û bêxewbûn û ji wan jî girîngtir divîya em xwe bigehînin Silêmanî, peywendî li gel Kek Ehmed girê biden û otêlek destnîşan biken. Lewra jî me kela dilê xwe, di dilê xwe da hêşt heta derfetek din... 

Bi vî awayê jî em gehîştin bajarê Silêmanî, ku xwedan navekî bilinde di dîroka Kurdistanê da. Cara yekan wek paytexta Mîrtîya Baban tê avakirin û ji wan rojan heta niha, bê rawestan rola xwe di dîroka niştimanî da leyîstîye. Silêmanî wek binkeya pêşketin, rûşenbîrî, xebat û tekoşîn, huner, çand û qehremanîyan tê nasîn. Ji ber wî jî dema em ji “şîpanekê” (derwaze) ve ketin hundirê bajêr, bi rastî jî dilê min “lê dida”. Em (paşnîvro ya roja 14.06.2003) gehîştin nav bazara Silêmanî û me bi alîkarîya Kek Kawa, him di “Borsa” yê da perên xwe hûr kirin û him jî telefon vekir bo Kek Ehmedê Kerkûkî (Ehmed Ezîz), ku heta roja vegera me, ji me ra bû nêziktirîn heval û mezintirîn alîkar. Em hersê jî gelek spasîyên xwe arasteyê kek Ehmed û malbata wî diken. 

Hozan - Ji Kurdistana Azad 

Cara bê; “Zanko (Unîversîte) ya Silêmanî”... 

Têbînî: Geştname 1, hêj em li Kurdistan bûn, di Malpera Rizgarî o​nline da hatibû weşandin. Ji bo wan ên ku nexwendine, yan ji bîr kirine, li jêr dîsa tê weşandin 

******************************************** 

Geştname: 1 Ber bi Bayê Azadîyê ve 

Hozan - Ji Kurdistana Azad 

Di Malperê da jî hatibû bilavkirin, ku me 3 hevalan, bi daxwazîya serdana Kurdistana Azad, biryara xwe yekkiribû û me karê xwe jî pêk anî bû. Li ser vê biryarê, em roja 13.06, ji Balafirgeha Kastrup (Danmark) rêketin û bi ser Mîlano ya Îtalî ra em gehîştine rawesta xwe ya didûwan – balafirgeha Tehran. Em li Mîlano rastê 3 hevalên din hatin, ku ew jî wek me bi rê ketibûn û dixwestin xwe bigehînine Kurdistana Azad. Em dîsa li Tehran ji hev cidabûn, ji ber ku dê ew, di demek din da û bi rêyek din derbazê alîyê din bibûna. 

Di heman şevê da, em ber bi bajarê Rojhilata Kurdistan, Kirmaşan hatin firandin û berê beyanîya 14.06, li balafirxana biçûkê Kirmaşan daketin. Bi vî awayê jî, gavên me li ser axa Kurdistanê dadiketin. 

Dema em bi taksîyek berbi bajêr ve birêketin, min bi dilgermî li çarnikarê xwe dinêrî, da tiştek nas, yan nîşanek bibînim, ku Kawa bîne bîramin (Kawa hevalekî me yê ji bajarê Kirmaşan û musîkî ye û di jendina ”Derb” (Zerb/durbek/dunbuk) a Îranî/Kurdî da gelek jêhatîye. Kawa yek ji wan 3 kesan bû, ku di sala 1984 da, yekem koma musîkîyê Kurdî li Danmark (Koma Nergiz) damezirandibû). 

Lê belê ewê ber çavên me ket, hejarîyeka mezin, têkilhevîya hat û ço (trafîk), germebayekî fetisok û gelek keç û jinên bi çarsevên reş bûn. Mixabin, me mecal tunebû, ku em bikevin nav bajêr û rindîyên bajêr jî bibînin, lê min bi xwe wêneyek ji bajêr, di serê xwe da çêkir. 

Lerze-gumanek biçûk di dilê me da hebû, ka dê me bikarîya, îro an sibe ji ”xetê” derbaz bin. Lewra me nedizanî, ka navên me jî, li gel lîsta îro bû yan ne. Metirsî hebû, ku em ta roja çarşemê jî li vir bimînin. Lê tirsa me bi rast derneket û me jî barên xwe li nav barên rêwîyên din danî û em li Oto-busê suwar bûn û me berê xwe da ber bi ”xetê” ve. 

Dîtin û ji nav da derbazbûna bajarê Qesrêşîrîn, di dilên me da livînek çêkir. Me yekser li hev nihêrî û bibîra xwe anî, ku vî bajarê, rolek gelek bedbext leyistîye di dîroka Kurdistanê da. Tirk û Faris ên bêbext, berê 364 salan, yekem car li vir, Welatê me di nav xwe da par kiribûn û bedbextîya parvebûna Kurdistanê dest pê kiribûn. 

Rêya me, bê bûyerek balkêş li pist Qesrêşîrîn gehîşt rawesta sisêyan. 

Em gehîştin ”Xet ê” û 3 demjimêr, li bin wî kelegermê û babelîskên toz û dumanê da man, lê di dawîyê da, rê dane me û em derbazê ”Welatê Nêrgizê” bûn. 


Zankoya (Unîversîta) Silêmanî



Em bi alîkarîya Kek Ehmed, birayê wî Seywan û hevalê wan li Otêl Aştî bicihbûn. Me telefonê çend nas û dostan jî kir û em rûniştin da plana rojên dahatû darêjin. Me dizanîya, ku metirsîya ku em li Silêmanî bimînin û tu derê din ve neçin gelek mezin bû. Ji ber ku bes li Silêmanî, ne tenê mehek, lê têra çendîn mehan tişt û mirov, kes û kesayetî, cih û binke û barega hene, ku mirov dikare serdana wan bike, bixwîne, bibîne, li ser bixebite û lêbikole. Lê me mebest ne tenê ev bû û ne jî tenê lêkolîn bû, mebestekî me yê serekî jî ew bû, ku em geşta xwe berfirehê hemû Kurdistana Azad biken. 
?> Me biryar da, ku em sibê/beyanî zû, serdana Zankoya Silêmanî biken û paşî jî, li gel Kek Ehmed ber bi Kerkûk ve bi rê bikevin. Ji me ra baştirîn derfet bû eva. Ji ber ku malbata Kek Ehmed, malbatekî bi reh û rîşî bû li Kerkûk û di heman demê da, Kek Ehmed bixwe jî rind dihat nasîn, ji ber xebatên xwe yên ramanî (sîyasî) li bajarê Kerkûk û xebatên xwe yên li Danmark, di “Komela Parastina Kerkûk” û “Komîta ji bo Dadigahkirina Tawanbarê Şer Nizar Xezrecî” da. Hemû malbat bi niştimanperwerî û xweragirî ya xwe dihat nasîn û rêzlêgirtin. Ji bo me gelek baş bû, ji ber ku Kerkûk heta niha hinde têkilhev û aloze, ku tu kes bi serê xwe nikare here Kerkûk û hemû cihên wê bigere, bibîne û imajek rastî lê werbigre. Heta niha berdewam şer û nexweşî, têkilhevî, kuştinî li Kerkûk rûdiden û ji hemû awayên provakasyonan ra vekirîye. CiIh hene, ku mirov piştê daketina tarîtîyê, yan qet pê da naçe, yan jî tenê naçe û eger bi grup jî biçe, bê çek naçe û htd... 


Lê berê çûna Kerkûkê, dê me serek li Zankoyê bidaya û eva jî cihê dilxweşîyê bû. Zankoya Silêmanî, di rastîyê da yekem zanko bû li Herêma Kurdistan û hêj sala 1968 da hatibû vekirin. Sala 1981 ji alîyê rejîma BEES ve hat daxistin (girtin) û neqlê (hat raguheztin) Hewlêr (Selahadîn) bû. Lê karmend û mamostayên zanistê, dîsa bi alîkarîya desthilata (hikûmeta) Herêm, sala 1991 – 92 binyata wî danîn û niha dora 7500 xwendekar û 450 lektor (mamosta) tê da cih digrin. 


Wek piranîya cihên weha, pêwîstîya mirov bi peywendîyek heye, da rê ji mirov ra veke ji bo ketina hundir. Evî peywendîyê jî Kek Ehmed ji me ra rêkxist. Hevalê wî Mamoste Aram (Wehîd) Omer Muhîdîn, ku ji Kerkûk bû û li ser pirsa Kerkûk jî kar dikir û li Zanko jî hem mamosta û hem jî alîkarê (“yarîdederê”) Serokê Fakulta Hiquqê bû. Berê çûnê Kek Kameran jî hat ba me li Otêl Aştî û em hersê rêheval, Kek Ehmed û Kek Kameran (Kameran jî li Danmark dijî û xortekî hunermend, jîr û civakî ye. Di televizyona kurdî ya navçeyî li Kopenhagen da jî kar dike) bihevra ber bi Zanko yê ve birêketin. 


Zanko ya Silêmanî, wek giraveka/dûrge/cezîre/ada mezin, di naverasta bajêr da cihê xwe girtîye. Derwaza mezin ya Zanko yê beranber Otêla 5 stêrî Palas e, lê rêya ketina hundir ji alîyê piştê ve ye. Derî ji alîyê çavdêran ve tê parastin û tenê jûra pêşwazî/resepsîon dikare rê ji mirov ra vebike. Me ji pêşwazî ra da xuyan, ku em mêvanên Mamosta Aram in. Pêşwazî bi telefon ragehande Mamosta Aram û ew jî me ji pêşwazî girt û em çûne ofîsa wî. Me pirsên xwe ji Mamosta Aram kirin û bû me rind dîyar bû, ku Mamosta kes û kadro û karmendekî hêjayê kurd û rêya fêrkirina zanist û zanînê ye. Mamosta di heman demê da, di nav desteya nivîskarên kovara “Kerkûk” da jî cihê xwe girtîye. Mamosta Aram Hiquqzanekî zana û jîr bû. Mamosta wî zanînê da me, ku heta roja îro jî, çi li Îraq û çi jî li Kurdistan, hêj qanûn/yasa ên dema Sedam di kar da ne. Gelek zanyarîyên din jî dane me û paşî jî peywendî li gel Dr. Şewnim Ebdulqadir girê da û Dr. Şewnim Xan jî daxwaz kir, da em biçne ofîsa wê. 



Li gel Dr. Kemal Xoşnav
Dr. Şewnim Ebdulqadir, Yarîdederê/alîkarê Serokê Zanko bû di Kar û Barên Kargêrî da. Piştê hindek zanyarîyên hêja, Dr. Şewnim li ser daxwaza me peywendî li gel Serokê Zanko Dr. Kemal Xoşnav, ku ji kombûnek li gel zankoyên Hewlêr û Duhok vegerîyabû, girêda û pê da zanîn, ku em dixwazin serdana wî biken. Dema Dr. Kemal navê me bîhîst, daxwaz kir ku em dotira rojê demjimêr 9 pêşnîvro biçne serdana wî. 



Dotira rojê, em di dema dîyarkirî da hatin pêşwazîya Serokayetîya Zankoya Silêmanî û ji wê em şandin jorê û derbazê ofîsa Serokayetîya Zanko bûn û ji alîyê birêz Serokê Zankoya Silêmanî Dr. Kemal Xoşnav ve bi germî hatin pêşwazîkirin. Bi dilşayî ji me ra got, ku ew bixwe dixwest peywendî li gel me girê bide, lê niha em bixwe hatine ba wî. Serokê Zanko Dr. Kemal Xoşnav nas û dostekî min yê hêja ye. Dr. Kemal Xoşnav navek nas bû di nav literatûra Kurdayetîyê da. Ji destpêka Şoreşa Başûrê Kurdistanê ve mirov rastê navê wî dêt û navê wî hertim bi rêzî tê binavkirin. Mirovek hişkurd û Kurdistanî û mirovperwer û dilovane. Ji alîyê pîşeyî ve jî, ku wek mihendis di warê çandinîyê da doktora standîye, jêhatî bûye û hêj di demên berê da, di zanko da dersdar bûye. 



Nasînîya me ji salên 1980 – 82 dihat û me vî nasînîyê çend sal berê li Danmark bilindê dostayetîyê jî kiribû, dema Dr. Kemal li Danmark daxwaza mafê penaberîyê kiribû û wergirtibû. Paşî nekarî/nexwast li Ewrûpa bimîne û xwe gihande Kurdistan, da di pîşeya xwe da (mamoste li Zanko) kar bike û bi vî rêyê xizmeta welatê xwe jî bike. Piştê gelek zehmetîyan li Zankoya Hewlêr hindek kar dike û paşî derbazê Zankoya Silêmanî dibe û dawîyê jî wek serokê wê tê helbijartin. Dema malpera Zankoya Silêmanî vebû, min pîrozbayîyek ji Dr. Kemal ra şandibû û bersîvek gerim jê wergirtibû. 



Dr. Kemal bi coş û xiroş li ser proje û pêşketin û demokratî û beşdarîkirina xwendevanan di kar û barên zankoyê da diaxaft. Gotinên Dr. Kemal li ser çend babetan komdibûn, ku yên here girîng evane bûn; 


1- Dr. Kemal gelek li ser projeyek rawesta, ku li gor bîr û bawerîya Mamoste dikarîya bibe projeyek serekî û girîng di dahatûyê jîyana Perwerdeya Bilindê Kurdistanê da. Navê projê “Zankoya Azad” bû, ku Mamoste çi li Ewrûpa û çi jî li welatên pêşketî dîtibû, yan jî li ser xwendibû/bîhîstibû. Bi proja “Zankoya Azad” Mamoste dixwest hindek tişt û resurs (ressource) bigehîne hev, da karên pêşxistin û ekspertîsê, di zanko û warê fêrbûnîyê da, bi profesyonalî bête rêkxistin. “Zankoya Azad”; 
a. dê derfet ji wan kesan ra veke, ku dixwazin di warekî dîyarîkirî da ekspertîsê (ixtisas) werbigrin, yan xwe pêşda biben 
b. dê ew kesên di warekî dîyarkirî da ekspertîsa wan heye, bixe xizmeta perwerda bilindê kurdan, ji hemû beşên Kurdistan û li her derê 
c. dê naveroka perwerda bilindê kurdan xurttir û hevdemtir bike 
d. dê hevkarîya navbera zankoyên kurdî da xurttir bike 
e. dê asta zanîn û zanistê di Kurdistanê da (di nav civaka kurdan da) bilindtir bike 
f. û gelek ên din..... 


2- Pêşdaxistina hevkarîya Zankoyên Kurdistanê 

3- Piştîvanî, alîkarî û hevkarî li gel Zankoya Kerkûk (û Musil) 

4- Pêşdabirina tovên demokratîyê di nav çarçova Zankoyên Kurdistanî da 

5- Beşdarîkirina xwendekarên zankoyan di kar û barên perwerde di zankoyan da 

6- Azadîya birêveberîya zanko beranber birêveberîya Desthilata dewletê 

7- û htd... 

Evana hindek ji wan xalan bûn, ku ji alîyê Dr. Kemal ve hatin bilêvkirin û di ser da jî, teksta proja “Zankoya Azad” da dest me, ku mixabin heta niha tenê Erebîya wê hebû, lê wek pêwîst dê bihata wergerandina kurdî jî. Em niha tenê dikarin bêjin, ku me Erebîya wê heye û eger pêwîst bê dîtin em dikarin biden wergerandin. 

Piştê hevrûniştina me, min da xuyakirin, ku min hindek amirên perwerdeyîyên, ku di fakulteya Zanistîda bikar dê, li gel xwe anîbû – ji xwendekarekî kurd ê zanistîyê li Danmark – û min ji Dr. Kemal xwest, ku ya ji destê min bigre, ya jî me bişîne wî beşê zankoyê, ku em dikarin bixwe biden destê wan. Dr. Kemal, peywendî li gel Fakulteya Zanistê girê da û bi wan da zanîn da pêşwazîya me biken. Li gel wî jî Formek da me, ku em biden kesên xwedan xwendina bilind, ku dixwazin li gel Zankoyên li Kurdistana Azad karbiken, tijî biken û li gel “Birwaname” (bawername/dîploma/şehade) bişînin zankoyê, destê kesên peywendîdar. 

Berê em biçne beşa Zanistê, Mamosta Selahadîn Seid Eli, ku “Yarîdederê Ragir” (Dean) bû pêşwazîya me kir û em li Zankoyê gerandin. Paşî jî li Kolêja (fakulte) Zanistê em bi germî hatin pêşwazîkirin. Di nav gera me da hindek tişt bala me kişandin, ku eger em li ser wan neaxivin, bi rastî jî neheqî li serdana me yê li zanko dibe. Evana hindek ji wan dîyardeyan bûn, ku bala me bi taybetî kişandin ser xwe: 

1- Li her derê zankoyê da, xwendekar wek gêreya mûrîyan li hev diçûn û dihatin û dixwendin, digengeşîn, kor (kor=semîner – em çûne 3 jûrên amfiteater ji bo ders û semîneran) girêdidan û holên (salon) kitabxaneyanda tijî dibûn. Ev jîndarî , livîn, germî, devkenî û geşbînî, bi rastî jî gelek balkêş bû. 
2- Bi taybetî peywendî û serbestîya keç û kuran bihevra, li her derê zanko yê. Eger mirov bîra xwe bîne, ku Silêmanî bajarek Rojhilata Navîn e, gelek balkêş bû – bi awayekî gelek posîtîv. 
3- Li her derê, li her salonê, laboratuarê, kitabxanê, li kolan û li dersxanan da keç û kur wek hev beşdar dihatin xuyan 
4- Çarçova fîzîkî ya zankoyê gelek guncayî, pak û paqij, fireh û spehî bû û di nav dar û ber û gul û gulistanê da xemilî bû 
5- Laboratuarên zankoyê bi giştî pir bi kêmasî bûn, lê dîsa jî xwendekar li gel kar dikirin 
6- Hestek xurt ji mirov ra dîyar dibû, ku ev cih perwerdeya kadroyan dike, da dahatûya Kurdistanê bi awayekî baştir, rêk û pêktir, rêkxistîtir û hevdemtir bihûnin 
7- Kurdistan bê rê û bê peywendî û bê aborî bû, lê dîsa jî bi xwestekek gelek mezin dezge û rêkxistinîyên bêhempa ji bo perwerde û pêşketinê hilbestibûn.

Kerkûk, Dilê Birîndar ê Kurdistanê


Me daxwazîya lêborînê li Mamosteyên Zankoyê kir û bi wan da xuyakirin, ku em divîya ber bi Kerkûk ve bi rê ketibana. Mamosteyên heja û birêz dixwastin hemû heyî û tuneyîyên Zankoya Silêmanî, bi carek da nîşan me biden. Lê me serdanekî “gerokî” (turist) kiribû û ji vî pirtir jî di nav programa me da cih nedibû. Lê baş ji bo min xuya bû, ku divîya mirov ne tenê rojek û çend demjimêran, lê lêkolînek berfireh bikirya, da bikarîya nexşeya resurs û kêmasîyên zankoyê derbîne. Lewra eva cara yekan e, piştê dewra medreseyan, ku kurd bixwe perwerdeya bilindê xwe rêkdixin û derwazeyek mezin di rêya dahatûyê zanistê da vedikin. Me mal-avayî xwest û em yekser bi otomobîla malbata Kek Ehmed, bi Kek Seywan li ser dîreksîyonê ber bi Kerkûk ve bi rê ketin. 
?> Di rêyan da “kontrol” ên (çavdêrî) pêşmergan hebûn, bi taybetî jî di têketin û derketina gund, bajarû û bajarokan da. Lê bi tu awayê nexweşî tê da tunebû, vajîve bi silav û nêrînên gerim mirov derbaz dikirin û hestê ewlekarîyê (emnahî/emnîyet) didan mirov. Bê bûyerek balkêş em gehîştin bajarokê Çemçemal, ku heta hilweşîna rejîma Seddam, sinor/hidudê Herêma Kurdistana Azad û herêmên jêrdestên rejîma Seddam pêkdianî. Çemçemal bixwe di dest pêşmerge da bû, lê hema gir û çîyayên pişt bajêr, di destê leşkerên rejîm da bûne. Ji ber wî jî, jîyana rojane ya xelkê Çemçemal, heta roja rizgarbûnê jî, çawan stûyên wan li jêr metirsîya Şûrê Demokles da bibe, wesa jîyane. 

Gelek gerim bû û hevalên me bi me dan zanîn, ku dê em biçin nav Çemçemal û li mala mirovek wan firavînê bixwin û heta nêzikê hênikayîyê li wê bin û paşî dîsa rêya Kerkûkê bigrin ber xwe. Me li mala Şêxe firavîn xwar û em hindek li ser babetên rojane axivîn heta paşnîvro û em rêketin. Di rê da çi Kek Ehmed û çi Kek Seywan berdewam li ser cografya ya “nû” yê navçê diaxivîn. 2 – 3 km. piştê Çemçemal em gehîştin navçeyek, ku tijî bûn ji rêzegirên ne gelek bilind. Kek Ehmed xuya kir, ku li wan hemû giran da, ji alîyê hêzên rejîmve berdewam kemîn/dav/feq dihat danîn. Hemû hişînaya navçê, bi gîya, dar û devîkên xwe ve ew hinde caran hatibû sotandin, ku êdî tu hişînayî li wan giran nemabû. Bînin ber çavên xwe, ku mirov di nav sedan, hezaran girên rût û keçel ra dajo û rastê devîkek kesk jî nayê û ew jî sirûşta Kurdistanê ye. 

Qerehencîr, di navbera Çemçemal û Kerkûk da, gundek avî û avadan bûye, lê ji alîyê rejîm ve hatîye valakirin û kavilkirin. Me dît, ku xelkê gund dîsa hindik hindik ketine nav gund û restorasyon û avakirin destpêkirîye û mirov dikare bêje, ku di nav salek, du salan da Qerehencîr dikare bibe bajarokekî navenda geşt û seyrana hemû navçê. Ji niha ve xwaringeh û rûniştinxane hatine avakirin û ava gund jî, di spehîkirinê da tê bikaranîn. 

Em gehîştin Kerkûk... 

Tenê kontrola Kurdan hebû û em bê rawestandin ketin hundirê bajêr. Dilê min zûtir lê dida û min didît, ku hevalên min jî wek min di heyecanê da bûn. Bala me û awirên me tîj bibûn û me li çarnikarê xwe dinêrîya DA KERKÛK, DILÊ KURDISTAN BIBÎNIN. Em gelek neketin nav bajêr û me ajot ber derê malbata Kek Ehmed. Mal, ji du qat pêk dihat û li qata ser, zava û xuşka Ehmed û zarokên wan û li qata jêr jî birayê Kek Ehmed, Kek Muwefeq, xanima wî û zarokên wan dijîyan. Xanî di baxçeyek biçûk, lê spehî da, li taxa Îskan da nêzikê Goristana mezin ya Kerkûkê bû. 

Em derbazê jûr bûn û bere bere me avek li xwe kir û me çaya xwe vexwar... lê em hemû dizanin, ku em li çaverêya derketina derve ne, da bi çavên serê xwe û bi rastî Kerkûk, “Dilê Kurdistan”, “Te,rîb”, Turkmen, Kela Kerkûk, Babagurgur, Çayxana Hesîr, Petrol, ... û ... Kerkûk bibînin. 

Em ji mal derketin û me ber bi bajêr ve ajot. Min videocam ji kuleka (pencere) Mercedes ê ve derxistibû û dixwest her dîmen/îmaj, tişt û bûyerekî tê de tomarkem (qeyd/tescil). Em ji goristanekî gelek mezin derbazbûn (min bîr kir, ku divîya ez li ser vê goristanê bipirsim) û ketin nav bajêr û me bi heyecan li dor û berên xwe nihêrî, da imajan (intîba,image) bigrin; 

Me Kela Kerkûkê dît... Nêzikê cihê me bû û me tiştek taybetî lê ne dît. Gelek xuyabû, tu spehî/rindkirin, avakirin, parastin û nûjenkirin li Kela Kerkûkê nehatibûn kirin. Otomobîla me ber bi pêş ve çû û geşbûnek mezin di nav çavên me da teqî û di nav dilê me da wek “gulek” vebû û hem qirêjîya bajêr û hem jî, pir paşvemayîya xanî, avayî û firoşgahên bajêr ji bîra me bir: Li her alîyê, li gelek cihan, li ser banê xanî, avahî, froşgah, nivîsîngeh (buro), dîwar, dîrek û bilindahîyan da ALA KURDISTANÊ BI HEMÛ RINDÎ Û ŞENGÎYA XWE VE LI BER BAYÊ AZADÎYÊ, GOVENDA AZADÎYÊ DIKIR. 

Kek Ehmed û Kek Seywan bi germî xuyakirin, ku ev fenomênekî taybet bi Kerkûk e û piştê rizgarkirina Kerkûk, ji xwe da (spontan), ji alîyê Kurdên Kerkûk ve, wek manîfestasyonek (helwest, mewqif), dest pê kirîye û niha jî bûye wek adet û her kurdek dixwaze Ala xwe ya Kurdî bilind bike. Eva jî, di serî da, bûye sedema hindek nexweşîyan, taybetî jî li gel Turkmenan. Lê wesa dîyarbû, ku niha hêdî hêdî bûye adet û hatîye pejirandin (!?). Lewra Turkmenan, – bi alîkarîya hêzên çekdarên Amerîkî – li çend cihan alê daxistibûn jêr jî, lê kurdan dîsa Ala xwe li ba xistibûn. 

Tiştek din bala me kêşa, ku gelek xanî û avahî ji alîyê xortên Kurdan ve hatibûn destbiserkirin. Ev xanî û avahî, ji leşker, kevne BEESî, karmendên rejîma Sedam û alîgirên wan da mabûn û baş xuya bû, ku van xortan rind nedizanîna, dê ji bo çi bi kar bînin û çawan. Lê baş dizanîn, ku vala bimînin dê bikarîna ji alîyê nêyarên Kurdan ve bên bikaranîn. Lewra jî, avahîyan dagîr girtibûn û navê klubekê Sport, gîmnastîk, çalakî û ww. (wek wan) li ser nivîsîbûn û Ala Kurdî jî, bi ser da bilind kiribûn û herdem çend kesek jî li wê dibû, da çavdêrîyê biken. Yek ji wan navê wê “Binkeya Dersîm, Bo Werziş û Lawan” (Binkeya Dersîm, Bo Sport û Ciwanan) bû. 

Di gera me da li bajêr, me dît, ku bi rastî jî, cidayîyek mezin hebû, di navbera taxên Ereb/Turkmenan û Kurdan da. Wek reş û spî li ber çav bû, ku di taxên Kurdan da, tu “xizmetguzarîyên bajarvanîyê” (infrastructure) nehatîye pêkanîn. Di naverasta bajarê Kerkûkê da, ku yek ji bajarên here navdengê Petrolê ye li hemû cîhan da, rêyên taxên Kurdan, nehatibûn qîl kirin – rêyên wan ne asfalt bû û ji wî jî xirabtir, ava destşo û serşoyên malan jî, di nîveka rêyên kolanan da dirijîya û me bi çavên xwe dîtin, ku hemû zarokên taxê jî di nav wê ava genî û gemar da dileyîstin. 

Ez ji Medya ya Kurdsitana Azad dizanim, ku hem bajarvanî (beledîye) û hem jî desthilatên Herêma Kurdistan li Hewlêr û Silêmanî, yek yek û bihevra, çend caran, kampanyayên pakî û paqijîyê li Kerkûk da li dar xistine. Lê ew gemar û pîsatî, û qirîjî û kêmasîyên me dîtin bi kampanyayek didûwan nayên çareserkrin. Divê hemû xizmetguzarîyên bajarvanîyê (infrastructure) bêne avakirin, rêkxistin û bi sîstematîk jî bêne bikaranîn. Tê gotin, ku cara yekê li serhildanan1991 û cara didûwan jî dema rizgarkirina Kerkûk di sala 2003 da, hemû makîne û amirên infrastructura bajarvanîya Kerkûk hatine wendakirin. Kî birîye, kuda birîye, çi lê hatîye… kes nizane. Lê balkêşe, ku ew makînên pakkirin û barkêşana bajarvanîya Kerkûk, dikarin “wenda” bibin. Lewra ewane, ne makîne û erebeyên asayî ne (normal), ku mirov di rêya zevî, yan jî di nav bajêr da bikar bihîne… 

Bajarê Kerkûk bi kendalekî dûr û dirêj û bi firehîyek 100 – 200 metrî ve, ji hev par ve kirîye. Bi ser da çendîn pir hene, ku herdû alîyan bi hev ve girê diden. Xuyaye, ku ev malçala av, yan jî çemek bûye, di dem û zemanan da. Ew av, yan çem çi lê hatîye, kûve çûye ?... me tu bersîv negirt. Di çalê da, hindek cihan gol gol av kom bibû, her çend pîsî û qirêjî pê ve xuya bû û bêhna genî jî jê dihat, lê mirov didît, ku hemû gol tijîne bi zarokên, ku tê da avjenîyê dikirin. Hêvîya hemû ew kesên me li gel axaft ew bû, ku desthilata nû, av ji Dokan birijîne vî çalê û dîsa bajarê Kerkûk zindî bike. 

Em berbi AGIRÊ BABAGURGUR ve çûn û me hindek wêneyên wî agirê kêşa, ku ji alîyek ve bi rastîjî hestekî mezin yê sirûştê (xweza, tebîet) dida mirov. Kes nizane ji berîya çi û kîjan dîrokê ve – Ma kî dizane ! Dibe ku Zerdeşt jî, Yezdan li nav vî agirê da dîtibû û Avesta jî li pêş vî agirê nivîsîbû ! - heta niha vêketibû û tim û her dagirsayî bû û mezinî û jîyandarîya bajarê Kerkûkê, ku hema bostek li jêr zemîn da çaverêya hişyarkirinê mabû, bi mirov dida xuyakirin. Ji alîyê din ve jî mirov didît, ku şev û roj duman û tenîyek reş li ser esmanê bajêr da dagirtîbû. Ez nizanim, ka dê di dahatû da çi rêyek ji vê bargiranîya JÎNGE yî ra (environment, çevre) bê dîtin, lê dîyare, ku ev nikare tim weha berdewam bibe. Divê ew jî ji bîr neçe, ku AGIRÊ BABAGURGUR, her û her bawerîya kurdan gerim hêştîye û nehêştîye, ku ew bawerî vemire yan biçilmise. Bi kurtî, guman di wê da nîne, ku ev agir bûye inspirasyon/hestyarî (ilham) ji bo gelek helbestvan, hunermend, ronakbîr û htd. û di parastina hestê Kurdayetîyê da rolek berbiçav leyîstîye. 

Di vegerê da, me dîsa tiştina dîtin, ku giryan li gewrîya mirov tijî dikirin; Li ser milê girek da, depo ya avê hatîye avakirin û hema hemû borîyên avê (borîyên ne-ziravin, nêzikê 10 – 20 cm bi ser axê ketibûn), ku av dikêşe nav bajêr, bi ser axê ra hatîye razandin û dîdar (menzere) û rewşekî ne-spehî, ne-rêk û ne-libar (ne-guncaw) radixe berçavên mirov. Ji mirov we ye, ku ev borîyane, ji bo çend rojan li ser axê hatine dirêjkirin, heta ku pêra bigehin û çal/binax biken. Lê rêberên me bi me dan zanîn, ku evana her tim weha bûne. Çi bê vîjdanîyek mezin... Di vî yek ji dewlemendtirîn bajarê dinyayê da, rêya wî bê qîl hêştine, borîyê mezin yên avê jî, bi ser axê ra gihandine nav bajêr û kanalîzasyona bajêr jî... erê, çalikên biçûkin li ser rêyên kolanan, ku bi azadî ava gemar û genî dirijîne û kes nizane li ku û bi ku ve dibe... 

Ma kulên Kerkûkê hatin gotin...? 

Hêj li ku ye...!
Kerkûk, komgorr


Dotira rojê (17.06.2003), em bi peyatî derketin û ber bi goristana mezin ve çûn. Di rê da Kek Ehmed, ku heta niha li ser pirsgirêka Kerkûk karên hêja kirîye, gotinek gelek balkêş kir, ku yek ji wan xurttirîn argumente ji bo kurdayetîya Kerkûkê bû, min heta niha bihîstîye: “Ev goristana mezin û kevin, goristana Kurdan e û ez dikarim heta 6 - 7 baban ji malbata xwe di vê goristanê da destnîşan bikem. Ma kes ji Turk û Ereban jî, dikarin vî yekê biken ? Eva jî nîşana wê ye, ku Kurd di bajarê Kerkûk da xwedan dîrokeka dûr û dirêjin. De bila Turk, yan jî Ereb goristanek hingê vê mezin û kevin nîşan biden, emê jî bawer biken, ku Kerkûk bajarê Turk û Ereban e jî”. Em birin ser hindek goran, ku ne wek yên din bûn. Di cihekî nêzikê 100X200 m da, gor hatibûne vekirin û li ser goran cil û bergên Kurdî hebûn. Cil û bergên jinan, yên mêran yên kalan.. pêlavên lastîk, ku li Turkîyê jê ra Terapîzon digotin û cil û bergê her awayê her rengê û her mezinayê... 
?> Bi me dan zanîn, ku eva yek ji wan goren bi komel bû û li hemû cîhanê hatibû dîtin û bilavkirin. Hejmarek mezin ji Kurdan kuştibûn û di kuncekî goristanê da, bi cilên wan ve çal kiribûn... 

Bêhna tîjê Enfal, Helebce, Holocaust, Gelîyê Zîlan... ji ber kepîyê mirov bilind dibû. Me dijminên bi rastî jî ne asayî (ne normal) hebûn, ku li hemû cîhanê bi nemirovî û hovîtîya xwe ve hatibûn nasîn... Raste tu cendek li wê nebûn, lê cil û bergên li ser goran hatibûn raxistin, da malbatên wan binasin, bi serê xwe jîyanek derdidan. Jîyana li jêrdestê, zilm û zor û xwînrijî û hovîtîya kes û sîstemên dij bi mirov nîşan didan. Hingê mirov tiştê weha nabîne, ji mirov ra dûr, wek gotinok tê... wek çêrokan tê... lê niha mirov bi çavên serê xwe dibîne û ... 

Me wêneyan girt, lê ji wê jî bêtir me nekarî, ku em bimînin û lê binêrin... Gelek kes ji cil û bergan, endamên malbata xwe nasîbû û paşmayîyên cendekan wergirtibûn. Gelek caran û li gelek cihan me dibîhîst, ku niha grupek şehîd hatine dîtin, yan nasîn û wan carek din bi destên xwe di goristanan da biax dikirin û dîsa çîn û tazîye girêdidan. Birînên wan dîsa vedibûn, lê ji rewşa nezanîyê jî rizgar dibûn. Lewra yek ji nexweştirîn û kûrtirîn birînên Enfalê jî ewe, ku gelek caran malbat nizanin, çi li serê endamên wan yên serî lê wendakirî hatîye, bi çi rêyan hatine kuştin û li ku hatine kuştin yan... 

Em ji goristanê derketin û ji rêyên tijî ava genî ra, berbi nava bajêr ve çûn û dîsa ketne nav jîyana “îro” ya Kerkûk. Dîsa li her cihê Alên Kurdî li ber bayê govend girtibûn û dîsa hejarî belengazî û şerpezeyîya nav kolanan derketin pêşîya me... Lê mirov rast bêje, ku piştê dîtina gorên bi komel, Ala Kurdistan li esmanê Kerkûk rengeka din bi xwe girtibûn... Rengên wê hêj xurttir û mena wê hêj bilindtir bibû... 

Em ketin nav bajêr û hatine pêş “çayxaneyek”. Çayxane cihek biçûk, ku ji 4 – 6 kesan bêtir tê da cih nedibû û derve jî 4 – 5 kes rûniştibûn. Li ser pirsa me gotin, ku eva “Çayxana Hesîr” e. Ez lê zivirîm, ku nav û dengîya “Çayxana Hesîr” bibînim... lêê ... Belê min navê “Çayxana Hesîr” ji Internetê bîhîtibû û min wa dizanî, ku cihek, mezin, rind, bi komputere û wek dîwanxaneyek kar dike... lê bi rastî jî ez devken bûm, ji ber ku “Çayxana Hesîr”, çawan me got cihek pir biçûk û ne pir pak û ne jî xweşbû, lê bi rastî jî KURDANE bû. Li ser pencerên wê, wêne û belavokên rêxistinên Kurdan hatibû dardaxistin. Di nîvekê da wêneya Mele Mustafa Barzanî û li herdû alîyê wî jî Mam Celal û Kek Mesud cihên xwe girtibûn û li jêr wan jî posterekî Partîya Zehmetkêşan hatibû dardakirin. Eva jî li Kerkûk gelek nedihat berbiçavkirin. 

Heta em hatin Kerkûk, li wan cihên me dîtibûn, mirov dikare bêje, ku hemû navên firoşgah, dikan, kargeh, nivîsîngeh û htd. bi kurdî hatibûn nivîsandin. Lê li Kerkûk, bi giştî bi Erebî bû û li vir û li wê, yek yek kurdî derketibû. Lê em bêjin çi !.. niha destpêkiribû û tenê dikarîya baştir û bêtir bibûya û pêşdatir biçûya ... 

Paşî em derbazê bazara sergirtî bûn û li wê bû cara yekan, ku peyv û axaftinên bi Turkmenî jî, li ber guhê me ketin. Xuya bû di vî bazarê da wek gelek bazarên din li Kerkûk da, bi taybetî Kurd û Turkmen “bihevra kardikirin”. Em ji wê derketin nav bazara servekirî û ew wêne li wê jî berdewam bû. Erebî jî car carê hebû lê ji wan kêmtir. Ji ber ku bazar di destên Kurd û Turkan da bû, lê dezgehên resmîyên rejîma Sedam jî, di destên Ereb û heta cihek jî Turkmenan da bûn. 

Ji nav bazarê, em ber bi taxên Kurdan ve diçûn, ku me dengê stranên Kurdî bîhîst û me dît, ku wek rûniştinxaneyek/çayxaneyek “Koşka Elî Merdan” di baxçekokek biçûk, lê şîrîn da vebûye û ew koşke, ku berdewam stran û awazên Kurdî, bi rêya bilindgoyan/hoparlor bi ser bazarê da deng vediden. Ez dilxweşbûm, lewra eva jî nîşana wî bû, ku Kurd mecal bibîne, zû bi zû dikare dîsa pişta xwe rast ke û tiştên ji dest dane, dîsa ji nû ve ava bike. Kerkûk hinde hatîye herifandin û dejenere kirin – hem ji alîyê rejîm û dardesteyên wê ve û hem jî ji alîyê Turkmen û rasteser dewleta Tirk ve, da bes nirx, nîşane û heyîyên Kurdî tê da nemîne û Kurd rojek ji rojan nekarin bêjin, “KERKÛK BAJARÊ ME, BAJARÊ KURDÎ YE”. 

Kurdan li salên 1970 – 74 jî nîşan dabûn, ku bes rê ji wan ra hebe, bes mecal bidenê, dikare di nav 4 – 5 salan da bingeha kultur, perwerde, dîrok û nirxên jêrxanî(bingehî, esasî, altyapi) û serxanî (sergehî, ûstyapî) rêk bixe û bixe ser rûyê axê. 

Tiştek din jî me li ba Koşkê dît, ku hingê wî xweş bû; li ber sênca/dîwara hewşa Koşkê, xortek pirtûk/kitab û kovarên xwe bi dîwarê ve dardakiribû û ewên mayî jî li ser zemînê/erdê raxistibû û difrot. Di nav wan da gelek pirtûk û kovarên Kurdî jî berbiçavbûn. 

Paşî me serek li Malbenda Yekîtîya Niştimanîya Kurdistan (YNK) da, ku di avayîyakî mezinê, ji rejîma berê bidestxistî da hatibû damezirîn. Di wê demê da serokê Malbenda wan yê Kerkûk Celal Cewher bû, ku niha wek niwênerê Mam Celal, peywendîyên li gel Rusya, Çîn û hd. (hindek din) bi rê ve dibe. 

Li ser pirsîyarên me Celal Cewher xuya kir, ku “niha hatîye destnîşankirin, ku % 42 ji rûniştîvanên bajarê Kerkûk Kurdin û paşmayî jî, ji Ereb, Turkmen, Aşûrî/Keldanî û ed. pêk tê. Hêvîyek mezin heye, ku çareserîya pirsgirêkên bajarê Kerkûk li gor berjewendîyên kurdan rêk bikeve”. 

Lê me gelek cihan bîhîst, ku gotin û gotinok (spekulasyon) li ser dahatû ya Kerkûk gelekin û wek nimûne yek ji wan jî ewe, ku ji ber demografîya (rewşa rûniştîvanan) multîetnik (piretnîkî) û têkilhevê (etnîkî, olî, mezhebî, dîrokî, ramanî û htd.), Amerîkî dixwazin desthilatên taybet li Musil û Kerkûk ava biken, ku bi desthilatên navendî yan herêmî ve neyê girêdan. 

Li gor zanîn û bawerîya min, ev ne “rê” ya çareserîyê ye ji bo aramî, hêminî û îstiqrara wan herdû bajaran. Vajîve, ji ber ku kêşe û pirsgirêk nayêne çareserkirin û di ser da jî, gelek birîn û dijberîyên dîrokî, etnîkî, aborî, civakî, olî û htd. xurttir, kûrtir û tîjtir dibin û li cihê, ku civakek aram hêmin bê avakirin, civakek, ku ji agir û barut pêkhatîye tê amadekirin. Ji alîyê din ve jî, heta ku rewş weha derxûma (qapax) guman û nezanî yê bi ser da be, dê her kes û grup – û piştîvanên wan yên derve – herdem lê bixebitin, ku cih, hêz, nifûz û gotina xwe berfirehtir biken û bi ser yên din bixînin. Rê û çare ewe, ku: 

1- Herkesên, ku ji ber guherana demografîya bajêr û herêm jê hatîye dûrxistin, yan li wê hatîye cîwarkirin, divê bigerin bo şûn û warên xwe yên rasteqîne yên berê. Bi kêmasî, divê xelkê, wek nimûne, ji Kerkûk û dorhêla wê hatîye derxistin, bigerin ser şûn û warên xwe. 

2- Kerkûk bajarek Kurdî û Kurdistanîye. Divê ev wek rastîyek bibe bingeha rêxistina dahatûyê bajêr û navçê û grupên din yên etnîkî, olî, ramanî û htd. jî, li ser vî bingehê, mafên wan bi rêya yasa/qanûn bên misoger/garantî kirin. 

3- Kerkûk û Musil, bikevin jêr desthilata cografî û qanûnî ya Herêma Kurdistan, ku bi qanûn û mentalîta dil- û bîrfirehî, hêdî hêdî hevrayî û bawermendî û biratîyê bihûne. Dema ew mantalîte (eqlîyet) hat û cihê xwe girt jî, êdî ne gelek girînge, ka serokê Parêzgehê (walî) yan jî serokê bajarvanîyê (beledîye), ji çi grupê yan etnîsîtê ye. Ji vî ra ez dikarim rewşa îro yî PDK û YNK wek nimûne bidem. Di rojên berê da, ku alîgirên wan herdû rêxistinan navên hevdû bilêvdikirin, ji bo wan ne girîng bû, ka rastin, jîrin yan şaşin, çewtin. Ew xayînbûn û êdî hew... Lê niha, ewê me dît yek ji wan mezintirîn hêvîyan li ba me ava kirin; Rexnên wan li ser hevdû wek du partîyên her welatekî din e, ku “ew partî rê çênekirîye”, “endamên partîya din hingê ji xwe û malbata xwe ra diken, ji bo bajêr naken”, “Eger desthilata vî bajarî destê me da bûya, dê me bêtir kar û kargeh ava bikirîya” “filankes birêveberek nejêhatîye” yan “bêvankes mirovek jîrek û dilsoze” û htd. 

Li wan herêm/bajaran jî, ku bawerî hat avakirin, yasa/qanun rola xwe dît, cihê desthilatê xuyabû û herkes bi berpirsîyarîya xwe rabû û rewşa aborîya xelk bilind û bi bawerî bû... Eva dikare di roja îro da xeyal bê, lê bi rastî jî dikare û divê bibe rastîya welatê me. Lewra em çi biken û çawan biken, em - li hemû beşên Kurdistan da – nikarin ji rastîya xwe birevin, çavên xwe li rastîyên welatê xwe bigrin, ku gelek etnîsîte, ol, mezhep, awa û reng di welatê me da cihgirin û em nikarin hema her kesên, ku ne Kurde ji Kurdistan bavêjin. Em jî dizanin, ku Ereb, Turk, Ecem, Aşûr, Ermenî, Suryanî, File, ez çi zanim “72 millet”... li Kurdistan dijîn û me karîye bi piranî, di dirêjayîya dîrokê da, jîyanek bi hevra avabiken û hevdû bipejirînin û rêza cidayîyên hevdû bigrin... Di gelek stran û çîrokên kevnên Kurdan da heye, ku ev netewe, kêmayetî, grup û ol bihevra bûne û peywendîyên wan jî bihevra û li ser bingehên rêzlihevgirtinê bûye. Ji ber wî jî, em bêgavin, ku bîr û mejîyê xwe bi firehî veken û van cidayîyan wek keskesora jîyanê, wek dewlemendî bibînin – wek tirkan tengebîr û tengemejî nebin...

Kerkûk, Şahîyek û " I love You... "

Mirov dixwaze/dikare gelek li ser rewşa Kerkûk bêje, bi taybetî jî, piştê ku mirov rewşa belengazîya taxên kurdan dibîne. Lê li Kerkûk jîyanek din jî heye... Kek Ehmed bi me da xuyan, ku dawetek (şahîya jin-anîn) nasên wan heye û em jî li gel wan hatîne vexwendin. Di rastîyê da em pê dilxweşbûn, ji ber me dixwest bi çavên xwe bibînin, ku kurdên Kerkûkê, di nav bêhêvîtî û şerpezeyî yê da jî, jîyana xwe parastîne û nirxên xwe dane jîyandin. Me ajot û di nav gelek salonên şahîyên havînî da, me cihê xwe peydakir û em ji alîyê xwedanên şahîyê ve bi germî hatin pêşwazîkirin û em dan rûniştandin. 
?> Piranîya jinan bi cil û bergên reng rengên Kurdî ve rûniştibûn û di nav mêran da jî hejmarek berbiçav bi cilên Kurdî ve hatibûn. Hejmara zarokên bi cil û bergên kurdî kêmtir bûn. 

Piştê demkokek, stran û musîk destpêkir û jin û mêr û xort û keç û zarok tev hev rabûne govendê. Raste me li kolanên Kerkûk ew serbestî û azadîya li Silêmanî nedîtibû, lê di şahîyan da, kurdên başûr li her cihê wek hevdû bûn. Hema piçek musik bi dest wan bikeve, hemû bi govendê radibin. Ya balkêş jî ewe, ku ji 2 govendan - Çopî û Sêpê - bêtir jî, awayê govendên wan tune ne. Lê dîsa jî dikarin, wek derwêşan xwe di nav livînên govendê da wenda biken. 

Spîker/stranbêj car cara strana xwe vedibirîya û bi gotinan şabaş dikir. Hindek ji gotinên spîker qet ne asayîbûn; “Talebanî, Barzanî, Barzanî, Talebanî... Hacî Bush, Hacî Bush, Bush Bush... Blair, Blair, Blair...” û dîsa ji serî ve. Inca bizanin, ku ew mêrik van gotinan pir zû zû û gelek caran dubare, sêcare, ...dehbare... bîstbare... dikir. 

Me hindek wêne kêşan û wî xweşîyê jî berbiçavkir, ku bihevrayîya jin û mêrên Kurd, ji nexşa hemû Rojhilata Navîn cidaye. 

Hindek nasên wan yên Ereb jî rabûne govendê û govendek kirin, ku % 100 bi livîn û bi fîgûr û bi rîtma xwe ve bi Kurdî bû. Hatin, beşdarîkirin û govenda Ereban, sembolik jî be, di roja îro da rolek rind dibîne – ez bixwe rast bêjim, di dema ku musik û govenda wan li ser bû, di dilê min da nexweşîyek mezin hebû. Lê ku ez ji vir ve û bi dil- û bîrfrehî bîr lê dikem, dipejirînim û piştîvanî jî dikem... Hêvîdarim, bihevrayî ya wan ya bi sedan salan alîkarîya wan bike, da bikarin dahatûyek bihevra bihûnin û nekevin jêr karîgerîya rejîm û dijberîyên bêbingeh, ku nav wan da hatine çandin û wek min – li wê –, gorîyê (qurban) hestên xwe yên ne li bar nebin... 

Em hêj di nav şahîyê da bûn, min dît keçikek rindik a 6-7salî, ber bi min ve hat... min xwe amadekir da wêneyê wê bikêşim, - min dît di pişt wê da, keç û jin û mêrên ji malbata wê lê dinêrin û dikenin – ew hat li pêşîya min rawesta û got.. “I love You !”... Ez ecêb mam û min wêneyên wê kêşa û destê wê girt û em ber bi kesên malbata wê ve çûn û min bi kurdî li gel axivî... bang kir û got “Kurdî ezanî ?”. Ez kenîm û min jê ra got ku ez Kurdim... Bavê wê hat û bi ken ji min ra got, ku wan wesa dizanîya em (ez û Sultan, ji bo kesên ku nizanin; Sultan gelek çûr û çavşîn e) Amerîkî ne û ew jî, bi awayê xwe spasîya me dike, ji bo ku me wan ji Sedam azad kirîye... Eva dê ji bo wan “çepên” ji welatên serdest, gelek ecêb bê, lê ku mirov rewşa Kerkûk û cihên din, hemû kiryarên nemirovaneyên rejîma Sedam, bêhêvîtîya xelk, gorên bi komel, Enfal, Helebce... û htd. bizanîya û çavên xwe vekirîya, ne gelek ecêb bû. Bi rastî jî, li her cihê, me ji devê xelk dibîhîst, ku ew spasdarên amerîka ne, ji ber ku ew ji wê rejîma nemirov rizgar kirine. 

Rojtira din (18.06.2003) em ber bi Kela Kerkûk ve çûn. Kela Kerkûkê jî gelek kevin û navdar bû û sembolek mezin bû ji bo bajarê Kerkûk. Ji jêr ve wisa xuya dikir, ku dîwarê wê bi herîyê hatibû dapoşîn û pir kevin xuya dikir. Em derketin ser/nav kelê û me çendîn wêneyan ji kelê û ji bajêr girt. Bajêr rind xuyadikir, lê dîsa jî bi mij û tem bû. Bi kêmasî avgenî, qirêjî û nerindîyên bajêr ji kelê ve xuya nedikir. Ji dûr ve “Taxên Kurdan” xuya dikirin û hêvîya mirov firehtir dikirin. Ne bi destê mirov, mirov bîr dikir, ku piştê hinde sal, hinde kirinên hov û wehşî, hinde aware û derekekirin, hinde kuştin û birîn, hinde Enfal û her tiştên nemirovane kirin, dîsa jî di taxên mezinên kurdanda bi dehan bi sedan hezar kes mane û hêlîn û cihjîyana xwe bicî nehêştine û heta niha jî hejmara wan, ji yên din ne kêmtirin. 

Xuya bû, ku avahîyên di nav kelê da, ji demên cida cida mabûn. Ji ber, ku hindek ji wan gelek kavil bûn û berçav jî gelek kevnar xuya dikirin. Hindekên din, dibe ku bi sedan sal piştê wan hatine avakirin û ji wan nûjentir xuya diken. Lê hevbeş bo tevan ewe, ku desthilatdar tu karekî parastinî, restorasyon û nûjenkirin bicî nehênane. Hema hemî heyî û avahî di nav jihevçûnê da ne. Lê dîsa jî, mirov gelek tiştan ji avahîyên kelê derdixist; Kela Kerkûkê, berê cihek giringê Bazirganîyê bûye, ji ber di gelek avahîyanda mirov cihê mayîna mirova û dewaran berçav dikir. Heta di bin erdê da jî 1-2 qat avahî hebû, ku ji bo rûniştinê yan jî we depoyan hatîye bikaranîn. 

Yek ji wan avahîyên balkêş jî ew bû, ku bazara sergirtîyê kelê, hêj wek xwe mabû. Avahîyek nêzikê 200 m dirêje û dîwarên wê mezin, stûr û bilindin û arîkên wê groverin û bi çend kulekan (pencerên biçûk) jî li arîkê wî, da ronahîyê bilavê nav froşgahan (dikan) bike, cihek rind û qewî bû. Firoşgaha yekan li milê çepê, baş xuya bû, ku nanpêjê kelê bûye. Ji ber heta niha tendûra wê wek xwe maye... 

Di nav kelê da gelek avahîyên wek mizgeftan yan jî perestgehên ji demên din hebûn. Yek ji waan gelek balkêş bû. Minareyek di ber da û çend qubeyên biçûk li ser ban, avahîyek, xuyabû gelek kevin bû. Di nav da, hindek cih hatibûn raxistin – wek nivînan. Bi ser da jî, bi çarşevên kesk hatibûn dapoşîn û ber serên wan navên wan hatibûn nivîsandin. Yek ji wan “Nebî Danyal” bû û yekê din “Nebî Ezîr” (?). Ji kî ve û ji çi demê ve maye, rêberên me nedizanîn. Lê hêj em li wê me gotinên bi Turkmenî bîhîst... Me dît, ku du Turkmenaxêv 2 gerokên (turîstên) rojavayî li kelê digerandin. 

Li ser dîwarên avahîyên kelê da silogan hatibûne nivîsandin. Hindek ji wan bi kurdî yan bi erebî bû û ji alîyê kurdan ve hatibûne nivîsandin, wek; “Kerkûk Dilî Kurdistane” “Kerkûk Qelb Kurdî” û htd. Hindekên dinjî bi Turkmenî hatibû nivîsandin “Kerkûk Turklerîndîr”... siloganek nase... ma ne weye...

Sengaw, Piştê 22 Salan Xewnek Cihê Xwe Digre


Me êvara 18.06.2003 daxwazîya malavayîyê kir, ji ber ku eva çend roj bû em li Kerkûk bûn û di rastî da me dikarîya gelek rojên din jî bimînin. 

Ji alîyek ve me hûrik hûrik kara rê dikir û ji alîyê din ve jî, me lê dixebitîya, da Kek Ehmed Ezîz û malbata wan têbigehînin, ku divê em derkevin û li ser geşta xwe berdewambin. Me didît, ku her cihek yan bajarek dikare bibe “davek/davikek (feq)” ji bo me û me li wê û di cih da bihêle. Lê em bi biryar bûn, ku wê şevê derkevin. Me dixwest demek zûtir taksîyek bigrin û berê tarîtî dakeve, em ji wan navçeyan dûr bikevin, ku dikarin bi şevan bi metirsî (xeternak, tehlîke) bin. Hêj di hindek rêyan da, çete û çekdar hebûn û rêyan digirtin ji bo dizî û şelandinê. Hêj em di amadekarîyê da, ji derî ve Ferhad Sengawî ket hundir. 

Ferhad Sengawî dostek minê kevne. Li sala 1981, ku Ferhad yek ji wan zîrektirîn spîkerên radyoya YNK bû û yek ji wan bihêztirîn ajîtatoran bûye, ku min heta roja îro jî dîtîye, em çendîn mehan di yek jûr da nivistine (radizan,dixewîn). Ji alîyê gelek kesan ve hatîye gotin, ku “nîvê serhildanan bi tena serê xwe Ferhad Sengawî bûye”. Evî min bi çavên xwe jî dîtîye û bi guhê xwe jî bîhîstîye; ku dema Ferhad dihat ber microfonê, dibû agir û pêt û dengê wî pêl bi pêl hemû deşt, gelî, çîya gund û bajar dihejand û dixist nav agirê. Her carê min guhdarî dikir, mûyên cendekê min hemû req radibûn ser pê û wek strîyan lê dihat û hemû cendekê min bi kurîzî dilerizîya... Eva, ji alîyê gelek hevalên min ve jî hatîye gotin. 

Ferhad niha li Danmark dima. Herçend me hevdû kêm jî didît, lê dema em rastê hev dihatin, me dîsa dilovanîya berê nîşan hev dida . Hevdîtina me û Ferhad niha û li Kerkûk min dilxweşkir. Ferhad lê dixebite, ku xebat û nivîsên xwe bi ser hev da kom bike û çap bike. Ji ber wî jî hatibû ba Kek Ehmed, ku hindek nivîsên Ferhad, jê ra print bike. Dema Ferhad zanî, ku em li ser rê ne û dixwazin ber bi bakûr ve rêbikevin, yekser pêşnîyarkir, da bi otomobîla xwe me bibe bo Silêmanî. Em wesa têgehîştin, ku rêya wî jî, wê da ye û dixwaze em jî li gel bin û bi vî jî gelek dilê me xweş bû. Lê paşî derket, ku ne wesaye... 

Me gotin û biryara xwe yekkir û em hindek jî bi derengî bi rê ketin. Em gehîştine derveyê bajêr û min li paş xwe ve nihêrî û bîr kir; ”Gelo carek din, ku ez vegerim, tu yê di kîjan rewşê da bî ?”. Hinde têkilhevî hebû, hinde guman hebû, hinde gotin û gotinok hebûn, ku li cihê em bigehine zanyarîyekî li ser dahatû ya Kerkûkê, pirsîyar û gumanên mirov pirtir û berfirehtir dibûna. Lê dîsa jî hêvîyên rûşen di kuncekî dilê min da diçirisin... 

Em gehîştin navçeya, ku ji gir û girikên rût û tût pêk hatîye. Ji bo xwedê, darek, yan devîkek jî xuya nedikir. Ferhad jî, hêdî hêdî destpê dikir û li ser navçe û cihên, ku me di ber ra dajot, zanyarîyan didame. Zanyarîyên Ferhad çend diçû bêtir û berfirehtir dibûna. Demek hat, ku Ferhad hemû bûyerên di navbera Pêşmerge û hêzên rejîma Sedam da, hûr hûr û bi hemû alîyan ve ji mera digot. Him serpêhatîyên xwe û him jî serpêhatîyên pêşmergan, heta biçûktirîn hûrikî (detalye) yan ve, li gor ku di bîra wî da bûn, bi awayekî çîrokî yê xweş ji me ra digot. Li ser her girê, her kevîyê, her, gelî û kort û kendalê çîrokên wî hebûn... Hat bîra min, ku Ferhad her tiştekî, ku dixwend yan dibihîst, di bîra xwe da dikola û tim di bîra wî da dima. Bi vê awayê jî, Ferhad dikarîya, wan girên mirî û rût û tût, jîndar û rengîn bike. 

Em hêj di rê da, ji min ra got ; 

”Hozan ! tê bîra te, ku min li Tûjele – cihê ku di salên destpêka 80’ yan da radyo, ragehandin û çapxana YNK li wê bû û ez û Ferhad jî li wê, li radyo yê diman – xewn û daxwazek xwe ji te ra gotibû ?” 

Min pirsî; 

“Kîjan ?” (ji ber ku em herdû jî, wan deman, hêj xortên nûhigahî bûn û Ferhad hêj ji min jî xorttir bû û xewnên wî jî gelek bûn). 

Paşî hat bîra min, ku ewî, wê demê, min di xewn û xeyalan da biribû navça xwe û li Sengaw gerandibû û paşî jî bi keser “soz” dabû min, ku “dema Kurdistan azad bû, ezê te bibem û li Sengaw bigerînim”. 

Niha bi rastî jî Kurdistan azad bibû û ew dixwest soz û xewn û xwesteka xwe bi cî bîne... 

Me jê ra got, ku em bi çûna Sengaw û li gel Ferhad Sengawî tenê dikarin dilxweş û serberz (serbilind) bibin. Ferhad ajot nav Çemçemal û hinek xwarin û vexwarin standin û em dîsa bi rê ketin. Rêya me li derveyê Çemçemal, ji rêya Silêmanî cida bû û bi gotina Ferhad em getin Gelîyê Hemawend û ber bi Sengaw ve ketin rê. 

Rêya me, bi ser gir û girikan ve diçû, lê rêzeçîyayên herdû alîyên me bilindtir bûn. Ji ber wî jî, ew cihê ku em tê da ber bi pêşdiketin, bibû gelîyek ji gir û kendalan.. 

Rêzeçîyayên milê rastê navê Hemawend bi xwe girtibûn, ku ew êlên kurdên li wê navçê jî bi heman navê bixwe girtibû “Êla (eşîra) Hemawend”. Rêzeçîyayên milê çepê jî, li jêr navê Segirme dihatin nasîn. Xuyabû rêyek xweş bû, lê mixabin me gelek nedît, ji ber ku tarîtîyê wek poşîyek reş xwe bi ser me da berdabû. Lê dîsa jî, Ferhad çendîn cihan rawesta û serpêhatîyên xwe, nasên xwe, pêşmergan û hêzên dewletê, ku di vê navçê da gelek rêkxistî bûne, ji me ra gerand (got). 

Em ketin nav Sengaw, lê gelek xanî û avahî ji pêşme ve xuya nedikirin. Çend firoşgahên biçûk û çend mirov li dorên wan û êdî hew... 

Me şûtîyek (zebeş) stand û em gehîştine mala babê Ferhad. Me silav da wî kalemêrê rindik, herçend xuya bû, ku salên wî gelek bûn jî, lê hêj li ser xwe û xişt bû. Kevanîya malê li Silêmanî bû, ji ber wî jî babê Ferhad gelek caran lêborînê xwest, ku baştir pêşwazîya me nekirîye. Lê di rastî da pêşwazîyek gelek gerim û xweş bû. Em li bersika (balkon) malê rûniştin û me nanê sêlê yê hişk û zebeş û mastê bajarokê, xwar û bi rastî jî bi çêj (tam) bû. 

Em wê şevê li ser ban razan, lê min bixwe heta berê sibê, xew nekir, ji ber, ku hemû ker û seyên gund, wek orkestrayek mezin, bi harmonî û dîsharmonîyan ve heta beyanî qîjandin. Bi ser hemû kulan ra, rêhevalek me jî, bi xire xir û pirxe pirxek gelek xurt û bilind ve nehêşt ez bixwe mijangên xwe bi ser hev da danim... 

Beyanî (sibêdayê), me ji ser ban da li Sengaw nihêrî û têgehîşt, rejîma Sedam çi li vî bajarokê kirîye. Di Sengaw da rejîma Sedam bi êrîşên giran – bi gotina Ferhad - 3 caran kevir li ser kevirê, ber li ser berê nehêştine. Desthilata Herêma Kurdistanê di van salên dawîyê da 200 malê nû avakirine, ku yek ji wan jî para babê Ferhad ketîye. Ewê din di çarnikarê gund da wek kavil û wêrane raxistîye li pêş çavên mirov. Mirov carek din û bi wêneyek din dîsa dibîne, ka nemirovî û hovîtîya dijminên Kurdan li çi astê da bûye... 

Me xwurînîyek sivik kir û em derketin nav “bajêr” û emê ji wê jî biçûna serê çîyayê Segirme. Li wê kanîyek hebû û dê me li wê goşt bibiraşta û emê li wê rûniştana heta ber êvarîyê û paşî biçûna Silêmanî. Ferhad bi axînîyên kûr, cih û kavilan bi me dida nasîn. Em çûne nav goristana gund, ku hindek ji gund bilindtir bû, me li gund nihêrî... Ferhad li ser xewnên xwe û dahatûya Sengaw tiştinên gerim û xweş digot. Em rastê du kurikên nûciwan hatin û Ferhad yekser bi wan ra ket axaftinê. Ferhad ji wan pirsî, gelo ew gog (top) dileyîzin yan ne. Kurikan gotin “Belê”. Ferhad pirsî, ka gog û cilû bergên wan hene yan ne. Kurikan bersîv dan, ku goga wan tune û Ferhad li wan vegerand, ku ew dixwaze ji “Yane” (klub) ya wan ra gog bistîne û dîyarîyê wan bike. Kurik bi rêz spasî lê kirin. Wî demê min pirsî, ka ew Ferhad dinasin, yan ne ? Ji ber di temenê (emrê) wan da, Ferhad tu car li gund nejîya bû. Herdûkan jî yekser bersîva min dan û gotin 

“Belê ! Çon Kak Ferhad nanasîn ?”. Min dîsa pirsî; 

“Ma we tucarê Ferhad dîtîye ? Eger ne, hûn wî ji kû ve dinasin ?”. Dîsa yekser bersîva min dan û gotin; 

“Herkes Kak Ferhad enasê, le televiziyon da bînîmane” (“Herkes Ferhad nasdike, me di televizyonê da dîtîye” 

Pêşnîvroya 19.06.2003 bû û em hêdî hêdî ji gund derketin û berbi Rêzeçîyayên Segirme ve rêketin. Em ji nav gundikên biçûk ve bi hezaran devîkên gulên “Jale” ve derketin ser tîjanoka Segirme. Em hindek çûn û gehîştne ser yek ji xweştirîn û sartirîn kanîyên cîhanê. “Kanîya Bacge”,wesa hatibû avakirin, ku du borîyên 5 -10 mm, berdewam, avek zelal, xweş û sar, dirijande nav çalavekî 1,5X1,5X1,5 m. Piştê nîvro hinde gerim bû, ku me êdî bixwe nekarî û me tevan xwe li nav çala avê da. Kes nedikarî, ji çend çirkeyek (sanîye) bêtir di avê da bimîne. Pirê ku sar bû... 

Me mirîşkên xwe pak kir û hûrkir, di ber ra jî, me selete çêkir û agir xweşkir, goştê xwe bi şîş ve kir û li ser agirê danî, vexwarin û tiştên din jî li ber danî û li jêr kepirekî, dest bi xwarin û vexwarina xwe kir. 

Carek li bin kepirê, gundî hatin û silav dan me û carek jî şivan hatin ser kanîyê û pezê xwe avdan. Di herdû caran da jî, me heman tişt dîtin; ku çavên wan bi Ferhad diket, nêrin û awirê wan nerim dibûya û silavek gerim û ji naxê dilda didan Ferhad û paşî jî me. Ferhad jî bi xweragirî û sade silavên wan werdigirt û paşî li gel wan dikeft nav axaftinê. Wêneya Ferhad, di nîveka hejmarek gundî da, ku bi rêz li dora wî rawestabûn, wek mamosteyekî li nav xwendevanên xwe da, wesa xuya dikir. 

Em paşnîvro ji “Kanîya Bacge” bi rê ketin û ketine gelî û deşta Qerax (Qeredax), ku yek ji wan rindtirîn, xweştirîn, çîyatirîn, deşttirîn, kesktirîn avîtirîn û ...tirîn û ...tirîn cihek bû. Min bîr kir, ku dibe ji ber wî be, ku hinde kesên navdeng, hinde hunermend û hinde pêşmerge ji vî gelîyê derketîye. Ez dizanim, ku gund û warê Şêx Mehmûdê Hefîd, bi navê xweyê nas Melîkê Kurdistanê Şêx Mehmûdê Berzencî jî, ji vê navçê ne dûrbû. Ferhad dîsa di rêda, li ser her tiştê, li ser biçûktirîn tiştan, mezintirn û berfirehtirîn zanyarîyê pêşkêşê me dikir. Bi kurtî û bi Kurdî serpêhatîyek ne plankirî, lê gelek xweş û hêjabû. Ji “Kanîya Bacge” ve em ji van cihan derbaz bûn: Gile Zerde, Dolanê Ser û Dolanê Jêr, Cehferan, Tafan, Nehîya Qerax, Gund û Kanîya Baxan, Şaxî Darereş, paşî em gehîştine Gund û Çemê Tancero, Nawgirdan, Sedûbîst (120), Zirgûz û Zirgûzele û em ji gelîyê Qerax derketin. 

Em êvarek zû gehîştin Silêmanî û Ferhad, me li cihek danî û bixwe dîsa paşve, berbi Kerkûk ve ajot û çû. Ji ber ku me bigerîne û xewna xwe yê 22 sal berê bi cî bîne, karên xwe di nîvî da hêştibû û niha jî bi ser karê xwe da vedigerîya... Spas ji te ra Ferhad Sengawî...

Ji Silêmanî Ta Duhokê Di Rojekê Da

Em 3 şevan li mala E. û D. da man. D. gundî û mirova min bû. Hêj em li wê, gundîyekî (M.) min ê din jî, li gel xanima xwe hatin serdana me. Ma ne balkêşe ?... Piştê hinde salan here Silêmanî û li wê mirov û gundîyê xwe bibîne. Erê ! Hemû rê ji vir pê da li Silêmanî derdikevin... 

Di wê navberê da jî, Kek Ehmed ji Kerkûk hatibû Silêmanî û ew ji alîyekî ve û em ji alîyê din ve lê dixebitîna, ku otomobîlek/Jeepek kirê biken û bi kêfa dilê xwe, geşta xwe yê ber bi bakûr ve destpê biken û birêve biben. Ewên me peydakirin, otomobilên, kevintir û bê air-kondition û bihayê wan jî giran bûn. Di dawîyê da, dîsa Kek Ehmed û nasên wî gehîştin hawara me. Me otomobilek bi marka Nissan, Maxîma 2002, bi nirxek erzan kirê girt û em beyanîya 22.06.2003 ber bi Dokan ve bi rê ketin. 

Di rewşek din da, otomobilek weha, me nedikarîya di xewna xwe da jî bidîta. Lê divê bi kurtî bêjin, ku piştê hilweşandina desthilata Sedam, bi dehan hezar Jeep, otomobil, otobus, minibus û htd. ji alîyê xelkê başûrê Îraq ve, di garaj û depoyên Seddam da, hatibûn “destbiserkirin”. Ew jî diben/dihînin û bi pereyek erzan difroşin. Hejmarek mezin jî, ji alîyê Kurdan ve tên kirîn, bi bihayên di navbera 3000 – 5000 dollar. Tê gotin, ku niha nêzikê 30.000 ji “Seyarên (otomobil) Seddamî” li ser rêyên Kurdistan dajon. Kes nizane, dê çi biryar bê standin, ji alîyê desthilata Amerîkî ve, li ser van ereban. Lê mirov di rêyan da jî dibîne, ku gelek kes ji wan Toyota/Land Cruiser 2002, ku bihayên wan di rastîyê da bêtirê 100.000 dollar e, bi 5000 dollar kirîye. Ereba me jî ne kêmî 60 – 70.000 dollarê dianî. Modelê dawî û gelek jî rind bû. Sultan her dubare dikir û digot; “Divê em ewî rind bizanin, ku eva cara yekan û cara dawîyê ye, em di erebeyeka weha da dajon. Inca, rind keyfa wî derînin” (eger me bikirîya, wê ereba nû, bi 3800 dollaran didan me). 

Ê rastî be, me nedizanîya em kûve diçin, li kûve derdikevin û digehin heta kû. Me gera xwe bi dilfirehî û hêminî destpêkir û me wek qonaxa pêşî Dokan da pêşîya xwe û ji wê jî bi pirsîyar, dê me qonaxa didûwan û htd. dîyar bikirîya. Me tu pirsgirêk li gel dem û cih û razan û rabûn û xwarin û vexwarin tunebû. Me termosek mezin ava sar di erebê da hebû, ku D. ji me ra tijî bi befir û av kiribû û tiştên din jî, me dikarîya li her derî peyda bikirîya. Air-konditiona erebê bê hempa bû. Dema li derve 50 Cg. bû, li nav ereba me da meha Cotan bû. 

Dibe ku ji xwendevanan ra asayî (normal) bê, ku em sê Kurd li welatê xwe, bê rêber û bê peywendîyên fermî (resmî), turîstî biken û bi her cihê ve biçin, ku dilê me dixwaze. Lê divê ji bîra mirov neçe, ku ta 2 meh berê jî, ev navçane li jêr desthilata şerek cîhanî da bûn û niha jî, bi fermî li jêr desthilata “Amerîkayê Dagirker” da bû. Me li Kerkûk gelek leşkerên Amerîkî dîtin. Bi grup, bi Jeepên leşkerî û bi çek û rext digerîyan. Li Çemçemal, Sengaw, hemû Gelîyê/Deşta Qerax û li Silêmanî, nayê bîra min, ku leşkerekî/a Amerîkî ber çavên me ketibin û niha jî, em ji Silêmanî derketine û ber bi bakûr ve dajon û me siha (sî) Amerîkîyan jî nedîtîye. 

Bê ku em rastê tu nexweşîyek bên, em gehîştin Çemê Dokan. Divê ew jî bê gotin, ku çend em bi bakûr ve hildikişîn, hinde av, avî, hişînayî û dar û ber jî bêtir dibûn. Çemê Dokan, bi herdû alîyê xwe ve bi hişînayî û dar û ber li pêş çavên me hat raxistin. Çem bixwe jî bi 50 – 100 m firehîya xwe û bi ava boş û hişînê xwe ve bi xurtî ber bi me ve dajot. Sultan û heta cihek jî ez, em ji avjenîyek ra dişewitîna, lê hey me got emê cihek baştir bibînin û hey me ajot, heta ku çem bi temamî ji ber çavên me û li nêzikê rêya me wenda bû. Di rastî da, me nedizanîya, ka li gor edetên vir, mirov hema dikare, xwe li avê bide yan ne. Eva gelek salin em ji welat dûrin û ji alîyek ve jî, em naxwezin tiştek biken, ku xelkê navçê ji me dilteng bibe. 

Em ji çîya û banan derbazbûn û dîsa av/ gol kete alîyê rastê me. Golek bû, ku bi nêv çîya û deştan ra, ji xwe ra rê vekiribû û cîgir bibû. Em dîsa lê gerîyan, da cihek bibînin û biçne ser avê û xwe li avê biden. 

Di dawîyê da me pirsî û me zanî, ku ev “Behra Dokan” e û ew çemê em jê derbazbibûn jî “Zêya Dokan” bû. Me zanî, ku em gehîştine navça Bizwên, nehîya Qeranî û ji wê jî gehîştibûne Çarqurne. Ji wê da em dîsa paşve vegerîn, ku ber bi Şeqlawa ve biçin. Divê li vir bê gotin, ku Kurdên me “heyatin”, me gelek caran bi pêşve û paşve şandin, ji ber ku bi awayekî nedîtî, rê didan pêşîya me... Gotina wan yê here bilav ew bû, ku “rast biroooon û her le wê ye”. Me jî rast dajot û piştê 50 – 60 km. me dizanî, ku em gelek çewt hatine û dîsa paşve vedigerîn. Yê baş ew bû, ku me karê lez û bi pele tunebû û 50 litre benzin jî 1,5 dollar bû. Bi gotinek din, ew çûna xelet jî, li ba me kar dima û me cihên nû didîtin. Ma ne mebesta me jî ew bû, ku em Kurdistan bibînin... 

Em li gundê Hîran, li bin kepirek hênik da, li ber “sulavek” bi borîya avê çêkirî – hat gotin, ku ev av, di nîveka mizgefta gund da derdikeve, lê mixabin ji bo me rêneket, ku em wê bibînin - rûniştin û me çend çayên “dîşleme” vexwar. Li bakûr jê ra “kirtleme” dibêjin, ku mirov parçe şekir dike devê xwe û çaya gerim jî bi ser da dike, heta ku şekir di devê mirov da dihele. Eger me “dîşleme” nexwesta, nîva şûşa/kasa çayê tijî şekir dikirin û paşî çay berdidan ser. Ew hinde şîrîn dibû, ku me nedikarîya vexwarîya. Em ji gundê Kore jî derbazbûn û gehîştine bajarê nav û deng Şeqlawa. 

Min gelek li ser Şeqlawa bîhîstibû. Şeqlawa bajarê zaroktîya heval û dostê minê nêzik Kek Peyman e. Her çend Kek Peyman gelek salin ji Şeqlawa derçûbe jî, lê dîsa dikare gelek li ser xweşî û rindîya Şeqlawa biaxive. Peyman pirê/hingê li ser Şeqlawa axaftibû, ku di serê min da wêneyek çêbibû, lê di rastî da Şeqlawa, ji wî wêneyê jî xweştir derket. Bajarek biçûk, lê di nav keskayî û dar û ber, li quntara Çîyayê Sefîn da hatibû ava kirin. Ji avahî û xaçan xuyabû, ku li Şeqlawa musulman û file bihevra dijîyan. Di binê gelî da jî, bazar û firoşgahên bajêr, li ser yek şarêyeka (şah-rê, rêya esasî) rast û rêk, lê piçek nişûvî/berjêr da, rêk bûne. Xwaringeh û rûniştinxaneyên havînî jî, xuyaye di van salê dawî da hatine avakirin. Ji ber ku hindek li derveyê navenda bajare û “avahîyên” wan jî, nûtir xuya diken. Piştê me firavîn xwar û çaya xwe vexwar û li gel bajarîyek hevpeyvînek biçûk, li ser bajêr û Peyman çêkir em ber bi Selahadîn bi rê ketin. 

Piştê çêleçepên giran, em bi ser wî çîyayê, ku bajarê Selahadîn li ser hatibû avakirin, ketin. Me paşî zanî, ku Qesra Serokayetîya Birêz Mesud Barzanî û holên kombûnan li derveyê bajêr bûn. Li derveyê wî jî, Selahadîn wek “Hawînehewar” (Mesîf, cîyê gerê li havînan) nav û deng bû û tê gotin, ku li baharan, rojên pêncşem û eynîyan, xelk ji her alîyê ve, berê xwe diden Selahadîn, ji ber ku gelek hênik û xweşe. 

Otomobîla me dîsa çêleçepên giran dane xwe û em ber bi Hewlêr, Paytextê fermîyê Kurdistana Azad, ji Selahadîn daketin û ketine deştekî gerim û fireh û rast, heta ku em ketine nav hundirê Hewlêr. 

Me ajot û li binya Kela Hewlêr, me ereba xwe park kir û em gerîyan, da telefonek peyda biken û veken bo Kek Musa li Dihokê, ji bo ku him silavek biden Kek Musa bixwe û pirsîyara hersê hevalên din jê biken, ku em li Tehran ji hev cida bibûn û me dixwest em hevdû li vir bibînin. Kek Musa ji Dihok e û eva çendîn sale li Danmark dimîne û bi rastî jî kurdek, pêşmergeyek bi wateya kevin dilsoz û pake. Me dizanîya, ku em hevdû bibînin, dê Kek Musa jî dilxweş bibe. Mixabin, ew pirsgrêkên/problem li ser telefon kirinê, ku me hindek li Silêmanî hebû, li vir hêj bêhtir bûn. Ji me ra gotin, ku tenê hindek cih hene li ser kolanan, bi navê “Telefonên Giştî” û mirov li wan deran dikare telefon veke i bo Dihok. “Telefonên Giştî”, bi wateya koxtinên/klube/kabîn yên li welatên din, hatine çêkirin, lê hema 1 – 2 telefonin, li ser maseyekî biçûk û mirovek jî, li ber dimîne wek çavdêr... Me telefonek giştî li ser kolanek, gerim û tozdar peyda kir û em nêzikê 1 demjimêr/saet lê xebitîn, da ji mala Kek Musa ra telefonê veken, lê mixabin... (me paşî zanî, ku telefona mala Kek Musa eva 2 – 3 roje xirab bûye). 

Em çûn Înternet Cafe, da bizanin, Kek Ednan bo me tu tiştek nenivîsîye !. Li her derê Kurdistanê, niha, li gor mezinaya bajêran, çendîn Înternet Cafe hene. Mirov diçe û “xet” dixwaze, ew jî dema destpêkê û jimara komputerê, li ser formek biçûk dinivîsin û diden mirov. Dema mirov karên xwe xilas dike û forma xwe dide karmendan, li gor dirêjahîya dema te bikar anîye, bihayek, ku ne gelek girane, ji te dixwazin. Hindek ji wan Centeran, me li gelek cihan dît. “Centera Helebce” him li Silêmanî hebû, him li Hewlêr û him jî li bajêrên din, ku centerên internetê hebûn. 

Me li vir jî centerek dît û me ji e-mail a, ku Kek Ednan şandibû, zanî, ku ew çûne Dihok û niha li wê ne. Baş bû ku Kek Ednan, jimareyên hindek telefonên din jî nivîsîbû. Me yekser biryara xwe kire yek û di navbera demjimarên 16.00 – 17.00 (li gor dema Hewlêr), em dîsa ji Hewlêr, bi ser Selahadîn û Şeqlawa ve, paşve vegerîn. Ji ber ku me nediwêrîya em bi ereba xwe yê “Sedamî”, ser bi Musil da biçine Dihok, em bêgav bûn, ku rêya kevin ê dirêj biden ber xwe û ew jî, bi ser Selahadîn û Şeqlawa ra dizivirîya. 

Em bê bûyerek balkêş vegerîn û ji Şeqlawa ve, ketine ser rêya Dihok ê û me ajot. Di rê da dîsa çavê Sultan li çem û golek bû, da xwe li avê de. Me ji dûr ve çemek dît û em ji rêya xwe derketin, da cihek li bar bibînin. Dema em gehîştin ber avê, dilê me neçûyê, ji ber ku av gelek pak xuya nedikir û bêhna genîyê bi ser ketibû. Me xwe dîsa li avê ne da û em paşve vegerîn. Li bajarokê Akrê me rawestek kurt kir û hindek wêne kêşan û dîsa bi rê ketin. 

Şev bi me ve hat û tarîtîyê avêt ser me û çendîn car em ketin gumanan, ka em di rêya rast da ne yan ne, ji ber ku heman problemên “rênîşandanê” li vir jî hebû. Carek me di rêyek da şandin, ku di gundekî di quntara çîyayek da xilas bû û em dîsa, bi ser xwe da paşve vegerîyan. Di rastîyê da, rêya me ne yê şevê bû û taybetî jî, ku mirov li van navçeyan da nas nebûya. Em bi çîyayan ve bi çêleçepên teng serdiketin û çêleçepên tengtir dadiketin û ev çîyayên weha jî gelek bûn. Em ji nehîya Qesrokê jî derbaz bûn û êdî me dizanîya, ku me nêzikayî li Dihokê kirîye. Em di rê û sirûştek gelek rind û spehî da hatibûn û xuya bû, ku mirov çend ber bi bakûr ve derdikeve, sirûşt jîndartir, avîtir û avadantir dibûya. Li gelek cihan me dîtin, ku ji nû ve darên cûr bi cûr hatibûn çandin. Di quntar û berojên çîyayan da rezên tirî çandibûn. 

Em bi şev direng gehîştin Dihok (roj, hêj jî 22.06.2003 bû) û piştê ku em dîsa lê xebitîn, ku telefonê bo Kek Musa veken û em bi rênîşanderîya “Asayîş” a Dihokê ketin nav bajarê Dihokê û li Motel Gara bi cihbûn, ku hingê em li Kurdistan man xweştirîn û paktirîn cih bû em lê man. Asayîş, wek polîsê sîyasî, biyanî, karûbarên ne asayî kar dike û Asayîşa Dihokê, bi rastî jî gelek bi rêz û bez, bi hemû awayê amadebûn, da xizmeta me biken. Mirov bi rastî jî, piştê ku asayîşên dewletên navçê didît, bêhempa serbilind û dilgerim dibûya. Hinde sade, gerim, birayane, kurdane û amade ji bo xizmetkirinê. Bi rastî jî divê dewletên hevsîyên (cîran) me, bên û fêrbibin, ka mirov çawan li gel xelk dide û distîne... 

Piştê em bi cih bûn, em çûn internet cafe, da bizanin, ka tu xeber ji Kek Ednan hebû yan ne ! Me jê ra ji Hewlêr e-mail şandibû û nivîsîbû, ku em ber bi Dihok ve bi rê ketine. Baş bû Kek Ednan bersîva me dabû û jimareyên telefonên din jî li gel danî bû, da em bikarin bikevin peywendîyê li gel wan. Me telefon vekir û piştê du çarîkên din me hevdû di nîveka Dihok da dît û em çûne Motel Gara, da bihevra rûnin...

Rojek Bêhempa 



Motel Gara, avahîyek çend qatî bû û ji malikan/daîre/şuqe pêk dihat. Her cih, ji 2 jûrên/ode razanê, salona rûniştinê, metbexek mezin û avdestxane û serşoxaneyek pêk dihat û li gor luksa xwe jî, ji cihên din erzantir bû. Em û Kek Ednan û Kek Miheme, ku 2/3 kes bûn, ji hevalên me yên ji Danmark û Kek Cuneydê Berojkî, ku kurdê Dihok bû, bi hev ra heta derengê şevê rûniştin û me serpêhatîyên xwe, bi ken û henek/yarî/tinaz ji hev ra got û me biryar û dem da hev, ku beyanî dora demjimêra 10 ê pêşnîvro, Kek Cuneyd bê me bigre û li çarnikarê derveyê Dihok bigerîne. Kek Jêhat li Zaxo bû û divîya Kek Ednan û Kek Miheme jî, piştê firavînê ber bi Zaxo ve biçin. Me jî dixwest em bigehin wan û em bihevra biçin Zaxo. Me nedizanî, ku emê êvarek dereng bigehin Dihok, ji ber ku hinde cih û hinde derên xweş hebûn, ku destê me nediçû em berdin û zûtir vegerin Dihokê. 

Kek Cuneyd demhejmara xwe tucarê nediguhert, bi kurtî, kengî dilê wî bixwesta wî sîstemek li gor keyfa xwe bikar dianî. Li havînê sîstema zivistanê, li Zaxo sîstema Îranê û htd. Me bi van gotinan, tinazên xwe bi Kek Cuneyd dikir, lê Kek Cuneyd bi rastî jî, di dema xwe da nehat û em bêgav man, ku jê ra telefon vekin. Kek Cuneyd jî bi me da xuyakirin, ku ew jî nedizanî, gelo em li pê kîjan sîstema demê ve diçin. Ya Awrûpî, ya Îranî, ya Kurdistanî? Me jê ra got, ku sîstem û dem li cihek, lê em rûniştine û li hêvîya hatina wî ne. Kek Cuneyd hat, me kilîtên otomobîla xwe dan pê û em ji Dihok derketin. Me nedizanî, ku dê Kek Cuneydê Berojkî, roja 23.06.2003, bike yek ji wan xweştirîn û balkêştirîn rojan û dîyarîyê (yadîgarî) me bike... 

Em ji Dihok derketin û çavên me bi “Behra Dihokê” ket. Min heta wê rojê nedizanîya, ku bendavek hinde mezin li teniştê Dihok heye. Avek pak, zelal û hişîn xuyadikir, ji ser wî gira, ku em lê rawestabûn û me wêneyan dikêşa. Her çar alîyên Bendavê çîyayên bilind bûn û ji dawîya Bendê bixwe va, kuncekî Dihok xuya dikir. Bendava Dihok di sala 1983 da hatibû ava kirin. 

Em ji gundê Girê Qesrokê û Sindorê derbazbûn. Kek Cuneyd, bi me da zanîn, ku Sindorê, berê gundê Cihûyan bûye û heta niha jî, car carê Cihû tên û serdana gund û gundîyan diken û dîsa vedigerin Îsraîl. Em ji Badê derbazbûn, Zawîte pêş me ve xuya kir. Zawîte ne gundek asayî bû. Zawîte, baregaya Hêza Taybetê Kurdistan bû. Emê carek din, ji nêzik ve li ser Zawîte û Hêza Taybet binivîsin. Lewra jî, em niha wê berdin û bikevne ser rêka xwe... Em ji Bagêra û Siware-Tûka jî derbaz bûn. Çîyayê Gara bi hemû bilindî, mezinayî û heybeta xwe ve li ber me ve xuya kir. Ji serê çîyayê ve avahîyek xuyadikir û me jî berê xwe da bû vê avahîyê û em bi wê bilindîya çîyê ve, bi çêl û bi çep, bi rast û bi xwehr, bi evraza wî ve serketin û serketin û serketin... 

Di dawîyê da em gehîştin ser serê tîjanoka Gara, ku min hinde navê wî bîhîstibû û li gor zanîna min, yek ji wan bilindtirîn çîyayên li başûre jî. Li ser tîjanoka Gara, Seddam yek ji rindtirîn û qewîtirîn koşkek dabû avakirin. Ji xwe ew rêya, ku em pê bi serketin jî, bi taybetî ji bo Seddam hatîye çêkirin, ji bo ku tenê çend carekî bi serkeve û bête koşka xwe. Lê li ber koşkê, cihê danîna Helîkopterê jî hatibû çêkirin. Inca ew rê û mesrefa ku tê da hatibû kirin, tenê, wî nîşan dide, ku Seddam ji kêfa xwe ra, ji bo bikaranîna mîlyonan, xwe bi paşve nedida. Kurdan lê xebitîne, vî koşka rind û qewî xirab biken, lê nekarîne, ji ber ku hinde bi xurtî/qewî hatîye çêkirin, bi bombeyan jî nehatîye xirabkirin. Niha jî mirov bi danîna dîwar û rêkxistina avahîyê, dikare xweştirîn avahî, otêl, xan, seyrangeh yan çi be, li ser serê Gara avabike. 

Em derketin ser banê koşkê û ew dîmena (menzere) ber çavên me hatibû raxistin, ne ez dikarim ji we ra şî bikem (teswîr) û ne jî hûn dikarin jê wêneyek ava biken. Divê mirov bibîne û divê mirov wêneya wê dîmenê jî, bixe nav wê albûmê da, ku mirov ji dîmenên taybetîyên jîyana xwe dadigire... 

Di bin lingên me da, ez nizanim bê çend sed metro kendale û rêk û rast dadikeve jêr. Çarnikarê serbanê koşkê bi sênc/dîwarek hatibû parastin, ku mirov jê nekeve. Lê dîsa dema mirov li jêr ve dinêrîya, mirov bê hemdê xwe, xwe bi dîwar ve hişkîn dizeliqand. Min got “Sultan, here kêlekê, da wêneyên te bikêşim” Sultan li min nihêrî û got “ez newêrim biçme nêzikê kevî” û kena xwe yê bi nav û deng bi ser lat û zinarên Gara da berda jêr. Çîyayên li dora Gara jî, ji wî ne kêmtir bûn. Heryek ji wan jî mil dabûne Gara û heybeta wî mezintir dikirin. Me li paş xwe nihêrî, ku hemû çîya, gelî, deşt û banî di nav hişînayîyek bê ser û bin da bûn... 

Divê bê destnîşankirin, ku navçeya Dihokê, bi sirûşta xwe ve, li gel navçeyên din cidayîyek berçav hebû; daristan, keskayî û bax û rez û ekolojîya vê derê, gelek ji derên din dewlemendtir û jîndartir bû. Dibêjin, ku rehmetî Mele Mustafa Barzanî, hêj di wê demê da ferman rakiribû, da kes dar nebire û kûvîyan nekuje. Kurdistan dê di vî warê da jî deyndarê Mele Mustafa bibe, ji ber ku heta niha û ji niha pêve jî, ekolojîyek sirûştî yê gelek xurt di navçê da xwe dide pêş. 

Piştê me têra xwe, çêj û xweşîya cih û dîmenê derxist, em dîsa suwar bûn û ji alîyê din yê çîyê da çûne xarê. Li binya çîyê da, li ser rêya me, komek bilind ax hebû, ku mirov dizanîya bi dest û bi mebest hatîye avakirin. Kek Cuneyd Erebê ajote ser, bi şaşî, berê wê da milê rastê û erebe bi hemû giranîya xwe ve, li ser axê rûnişt. Hingê em di erebê da bûn, me haj bi germayê tunebû. Lê dema em dabezîn, ku otomobîlê ji axê xilasken, germê bi hemû hêlma xwe ve, xwe li dev û rûyê me da. Ez dikarim bêjim, ku li wê bi ser 50 Cg. ra bû. Me kir û nekir, me nekarî em erebê ji axê xilas biken. Bi ser da nêzikê çarîkek derbaz bû û ji bextê me ra, teksîyek, ji paşme ve derket. Me ereba xwe pê ve girê da, bi xwe jî pal pê ve da û otomobîla me modeldawî ji zîndana xwe xilas bû û me bêhnek fireh berda. Ku ew erebe nehatîya, emê li binê wê germa fetisok nexweş ketibana. 

Me ajot û em li havînehewara Aşewa dabezîn û me hindek ava sar bi ser û rûyê xwe da kir û vexwar û em ji nav gundra derbazbûn û ketne nav nehîya Sersingê û bê ku li wê jî rawestin, em ber bi gundê Enîşkê hilkişîn. 

Gundê Enîşka, gundek Aşûrî ye, lê niha hindek malên Kurdan jî, tê da tên hejmartin. Bixwe, gund ne gelek nas û nav denge. Lê li ser gund da, taybetmendîyek vî gundê heye, ku hêj di salên 60 û 70 an ve tê nasîn. Otomobîla me ajot cihek, wek ku bi taybetî, ji bo parkkirina otomobîlan hatîye çêkirin. Em peyabûn û bi pêlekanek kevirî ra bi ser ketin, heta ber derê şikeftek, ku dîwar, derî û pencere jê ra hatibû çêkirin. Heta vir mirov dikare li gelek cihên din jî bibîne. Dema ez bi vîdeocam dagirsandî di dest da, ketme hundir, ez pêve çûm, da binê şikeftê bibînim... 

Şikefta Enîşkê, bêguman, yek ji xweştirîn û balkêştirîn şikeftên cîhanê ye. Şikeft wek salonek mezin, têra 500 kesî dikir û bi kulekek di nîveka banê ve ronahî werdigre. Lê ne tenê ronahî, ji vî kulekê av jî dirije, ne gelek lê wek dilopên qerese. Ji bo rindîyê, ji kulekê ve çend satil û rizde (zencîr) hatîye dardaxistin û av û ronahî bi hevra li rizde û satilan dikevin û ronahî bi “toza avê” ve bilavê çaralîyê xwe dibe û senfonîyek av û dilop û ronahîyê çêdike û dîsa av û ronahî bihevra dirijin, li nav çalavekî (hewz) li bin şikeftê dikevin. Di nav çalavê da jî dîzik (kûp) û kevir hatîne danîn û li wê jî spehîtîyek din pêk anîne. Di kuncekî şikeftê da, “bar”ek mezinê vexwarin û xwarinê hatîye avakirin û du karmend jî tê da ne, da servis biken. Li her alîyê şikeftê da jî kursî û mase hatine danîn û wek restaurant û cafeterya kar dike. Li binya şikeftê, mirov bi pêlekanan derdikeve balkonek, ku bi binya şikeftê ve dirêj dibe. Ji balkonê ve jî, mirov dikare biçe loge (loce, balkon) yên biçûk, ku her yek ji wan, bi derîyên xwe ve, di dîwara şikeftê da hatine kolan û rindî û taybetmendîyek din dane şikeftê. Hûn dixwezin bawerbiken, naxwezin jî bawer neken, li derve germayî bi ser 48 Cg. bû lê di nav Şikefta Ênîşkê da mirov bi serma diket. 

Li alîyê derî ve, kuncekî dîwara şikeftê hatîye terxankrirn, ji bo cil û bergên folklorîyên Aşûrî. Lê yê rastî be, kumê wan ne tê da, min cidayîyek gelek mezin di navbera wan û yên Kurdî da nedît. Dibe ku cidayîyek biçûk jî, di pêlav/şekalên wan da hebe, lê ez nizanim, gelo di wan deman da şekalên Kurdî çawan bûn !. 

Karmendên Şikefta Ênîşkê bi me dan zanîn, ku ev şikeft gelek kevne û ji berê ve her heye. Di sala 1975 da jî, binkeya (ûs, base) Mele Mustafa Barzanî bûye. 

Piştê 1991, desthilata Kurdî ya Herêmê, Şikefta Ênîşkê, restore kirîye û wî dîyarîyê gundê Ênîşka kirîye. Niha wek cihek kesî/şexsî karên xwe bi rê ve dibe. 

Ev gelî/deşta han, hindek ji rindtirîn, spehîtirîn û balkêştirîn cih û dîyardeyan (fenomên) di nav xwe da diparêze. Divê ku ew jî ji bîra mirov neçe, ku bêtirî nîv sedsalêye, ku berdewam agirê şoreşê jî, li vî navçê vêxistî/dagirsayî bûye. 

Kek Cuneyd, bi me da zanîn, ku yek ji wan çîyayên, xwe bi ser gelî da berda bû jî, Çîyayê Metîna ye. Min Metîna tenê ji alîyê din ve dîtibû û evî jî gelek tişt anîne bîra min û Sultan. Dema sala 1983, Tirkîyê “êrîş” anî li ser baregayê Pêşmergan li “Gelîyê Kometa”, me jî li gel Pêşmergan xwe vekêşa bû “Gelîyê Hespan”, ku di binya Çîyayê Metîna bû, lê li alîyên din. 

Mirov dikarîya, di germaya havînê da, xwe di “sarinc”a Şikefta Ênîşkê da biparêze, lê divîya em bi rê bikevin. Me hêj gelek tişt û cih hebûn li pêşîyame, ku divîya em îro pê bigehîştina.

Ji Sûlava Amêdîyê Heta Bamernê


Ji ser girek ve, çavên me bi çîya/girek ket, ku li ser milê wê, wek Kelê xuya dikir. Bi nêzikbûnê ra me dît, ku bi rastî jî li serê çîyayê wek Kelê form girtibû – belê bixwe jî Kela ye - û ewê li ser jî hatibû danîn, bajarê dîrokîyê navdeng Amêdîyê bû. Bi xwe wêneyek bi rastî jî gelek balkêş bû. Li vir tiştek hat bîra min, ku Kurd bi dîyardeyek gelek nasin; ku li kû çîyayek, girek, yan qet nebe evrazek hebe Kurd diçin kon, mal, gund û bajarên xwe li wê vediden/dadinin. Ez tu carê tê negehîştime bo çi ?... 

Tê gotin, ku ji ber Kurd naxwezin erda baş û rast ji bo avahîyan bi kar bînin, ji ber ku heyfe. Di cihê wê da, kon, mal û malik û xanîyên xwe li wan deran ava diken, da axa rast ji bo çandinîyê bikar bînin. Eva dibe ji bo hindek deran rast be, lê bi rastî jî, deşt û beyarên li navça Amêdîyê û cihên din hinde gelekin û firehin, ku têra kon, mal û malik û xanî û gund û bajaran jî dike, têra ajel/heywanên wan jî dike û têra hemû awayên çandinîyê jî dike. Dibe, ku Kurd her tim pêwîstî bi parastinê jî kiribin û pişta wan jî tenê bi çîyan rast bûye û çîyan wan tim parastîye. Ma heger ne, Kurdên li Şamê, ji bo çi çûne û malên xwe di herdû girên Şamê da ava kirine. Lewra li wê tu çandinîyê jî naken. Lê dîsa jî, ew hemû zevî/zemînê rast yê bi sedan kîlometiran hêştine û li quntara gir/çîya da cîwar bûne. Eva li bajarên wek Izmir jî her wehaye. Bêjim çi ! Kurd wesa nin... û min jî niha gelek dixwest ez serdana bajêrê Amêdîyê bikem. Lê berê em bajon ser “Kela” Amêdîyê, divîyabû em xweşî û spehîtîya Sulavê jî bibînin... 

Kek Cuneydê me, otomobîlê ajot û li binya Sulava Amêdîyê da danî. Min çendîn car li ser Sulava Amêdîyê bîhîstibû û wêneyên wê jî dîtibû, lê divê ez mikur bêm, ku ewana, nekarîne wêneyek nêzikê rastîya rindbûn û xweşbûna Sulavê li ba min ava biken. 

Sulav li berojê çîyayek rêk û bilind bû. Di nîvekê da û nişkeva avek boş (pir), zelal, pak û sar bi hemû ton û awayên xwuşşşînê ve ji çîya dadiket. Li herdû alîyên avê, li ser, li bin, li kêlekê, teniştê û li her derê, xwaringeh û cihên rûniştin û firoşgah hatine avakirin, ku wek bajarokek biçûk lê hatîye. Em ber bi jor ve çûn û li her cihê, mirov, malbat, xort û zarok tijî bûn. Li bilindayek da, pirek (pird) hatîye avakirn û li binya pirê jî, hatîye bendkirin û wek gol/deryaçeyek biçûk lê hatîye. Xortan, pirê wek cihê xwejêavêtinê bi kar dianîn û serşîşkî, yan jî ser lingan, bi şirpînî xwe li avêdidan. Kela dilê Sultan dîsa rabibû, lê malbat gelek bûn û Sultan bêgav bû hêj jî çaverê bike, da cihek bibîne û xwe li avê bide. 

Tiştek din gelek balkêş bû li Sulavê, ku li wê jî bala min kêşabû û ez niha jî di wêneyên video da bedî dikem, ku hemû awa û nuansên rengê keskê li Sulavê xwe radixin pêş çavên mirov. Tu dibêjî serekanîya rengê kesk/sewz, li Sulavê çêbûye û ji wê jî bilavê hemû cîhanê bûye. 

Em li binya Sulavê, li xwaringehek rûniştin, da em hem xwarin biwxun, hem jî pîl/batterî yê vîdeocamê dabigrin û hem jî hindek bêhna xwe veden, berê ku dîsa bi rê bikevin û tişt û cihên nû bibînin û bijîn. 

Piştê xwarinê, em ber bi bajarê Amêdîyê ve ser ketin û li pêş “Derwaze”ya Amêdîyê rawestan, da nivîsên li ser derwazê bixwînin. Min dît, ku ev derwaze, di 19.02.1939 da hatîye avakirin û li ser herdû alîyê/stûnên derwazeyê, navên 37 melîk, mîr û paşayên Amêdîyê hatine nivîsîn. Dibe, ku bi kêra (fayde) hindek kes, lêkolîner û ww. bê. Ji lewra jî, ez wan navan hemû, bi heman rêza li ser derwazê, li vir bilav dikem(*). 

Me gerek/turek jî li nav bajêrê Amêdîyê da, lê em danebezîn/daneketin/peya nebûn. Em dîsa vegerîn û ji Sulavê derbazbûn û heta Bamernî ranewestîyan. Ez dizanim, dê navê Bamernî, tiştek bide bîra gelekan ji we... 

Belê ! Bamernê, ew cih bû, ku balfirgehek biçûk li wê hebû û çend sed leşkerên Tirkan, li jêr navê “Hêza PMF” da, li wê cih girtibûn (“Hêza PMF” bi piştîvanîya Amerîka û ji çekdar û karmendên Tirk û Tirkmenan pêk hatibûn û di navbera navçeyên li jêrdestên PDK û YNK da hatibûn bi cih kirin, ji bo ku rê li pêşîya şerê di navbera PDK û YNK bigre û eva beşek ji Pêkhatina Waşington bû). Gelek wêne ji wê bilav bibûn, gelek tişt hatibûn nivîsandin û gelek kes jî – ez jî di nav da – diranên xwe qirçandibûn û rikê xwe anîbûn... Berê, em ber bi binkeya, ku Tirk xwe li wê digrin bajon, em li Bamernî daketin û me avek sar vexwar, qemçek av li dev û rûyê xwe da û xwe piçek hênik kir û em derketin. 

Rêka me, di ber balafirgehê ra derbaz dibû. Em hinde nêzik bûn, ku me kepîyê eskerê Tirkan didît, ku li cihê çavdêrîya xwe rawesta bû. Çend tank û çend cemseyên leşkerî, wek meydana leyistoka zarokan, li meydanek da hatibû danîn, ku bi rastî jî, êdî cihê, ku rikê min bêt, kena min bi, xwe-nizimkirin û xwe-erzankirina Tirkan hat. Ew cihên, ku ew li wê, ne nêzikê tiştek, derek, yan peywendîyek bû. Mirov digot, qey, ew jî beşek ji leyzeka (lîstik) xweveşartokê bûne. Lê dema ewan çavên xwe girtine, ewên din leyza xwe ji bîr kirine û çûne mala xwe û evana jî, hêj li hêvîne hev-leyzbazên din, ji kuncek ve derkevin, da leyza xwe berdewam biken... Li cihek xalî, virt û vala û di naverasta palek da bê xwedî û bê xwedan... Ez niha tê digehîştim, ji bo çi, desthilata Kurdan li Herêmê, qet li ser van nediaxift û bi cidî jî wernedigirt. 

Tirk bi xwe jî êdî nizanin, ka ew çi diken û çi naken. Piştê, ku Kurd jî wek “endamek yeksanê (wekhev) Hevpeymanan” di rojevê da cihê xwe girtin, tu derî û tu rêyên hêsan ji dewlet, birêveberî û îdeolojîya fermî ya Tirkîyê ra nemaye. Ew jî dizanin, ku ketine nav davek da, ne dizanin herin û ne dizanin werin. Eva ji alîyek da jî başe, ji ber ku Tirk û “mentalîta“Tirk”, niha bêgav maye, ku hemû helwest û devok û lîteratûra xwe biguhêze û gotin û gotinokên nû hêrabin/hînbin/fêrbin û bikarbînin. Ez dizanim, ku ne bi destê wê ye, perwerda/terbîye 80 salan di demek kurt da nayê guhertin, lê bi serê min û we be, ew jî êdî rind dizanin, ku wek berê nabe û wesa jî êdî bi rê ve naçe. Inca, divê rêyek, awayek bibînin, da bikarin û tûk/tif a 80 sala dîsa balêsin û tiştên nû bêjin, binivîsin û biken. 

Piştê demek, em dîsa ketine ser rêka xwe û paşve vegerîn bo Dihok. Me di rê da biryara xwe da, ku Kek Cuneyd, li gel gelek spasîyên dilovanî, ji bo rojek bê hempa, li Dihok dabinin û rêya xwe dirêjê Zaxo biken, da bigehin Kek Ednan, Kek Mihemed û Kek Jêhat. Kek Ednan, jimara telefonek û navek ji me ra bi rêya e-mail ve bi cî hêştibû. 

Me dizanîya, ku ew li Zaxo, li mala hêja Hemîd Şerîf in û me jî da rê em ber bi bakûr ve, ketin ser rêya Zaxoka Rengîn. Di rê da tişta here balkêş ew bû, ku bi dehan û bi sedan, TIR ên ji Turkîyê, bi barên giran ber bi başûr ve vedikêşîn... 

Bi rastî jî, me roja 23.06.2003, têr û tijî derbazkiribû û em ji dil da spasîya Kek Cuneydê Berojkî diken. 

Cara bê; “Li Ser “Pira Delal”, Li Gel “Kirîvên Xwînê””... 

(*) Navên li ser DERWAZE ya bajarê Amêdîyê: 
Sala 19.2.1939 

(Li alîyê rastê ya me) 
Melîk Xelîl 
Melîk Eladîn 
Mîr Micûlî 
Mîr Bihadîn 
Mîr Zeynedîn 
Mîr Nuredîn 
Mîr Mihemed 
Mîr Seyfedîn 
Mîr Bihadîn 
Sultan Huseyn 
Sultan Huseynê Welî 
Mîr Qubad Xan 
Mîr Silêman Xan 
Mîr Bayram Xan 
Sultan Seyîd Xan (rind nayê xwendin) 
Mîr Yusif Xan 
Mîr Seîd Xan 

(Alîyê çepê ya me) 
Mîr Yusif Xan 
Mîr Qubad Xan 
Mîr Murad Xan (1) 
Mîr Qubad Xan (3) 
Mîr Bayram Xan 
Mîr Seîd Xan (2) 
Mîr Osman Xan 
Mîr Qubad Paşa (4) 
Mîr Zubêr Paşa 
Mîr Behram Paşayê Mezin 
Îsmaîl Paşa (1) 
Mîr Teyar Paşa 
Mîr Murad Paşa (2) 
Mîr Qubad Paşa (5) 
Mîr Ehmed Paşa 
Mîr Adil Paşa 
Mîr Zubêr Paşa 
Mîr Mihemed Seîd Paşa 
Mîr Musa Paşa 
Mîr Îsmaîl Paşa (2)

Li Ser " Pira Delal ", Li Gel " Kirîvên Xwînê "


Em êvara 23.06.2003, berê roj biçe ava, gehîştine Zaxo. Zaxo bajarek nîv mezin, kevin û nav hevda bû. Li gor ku me dîtibû, piştê Dihokê, Zaxo bi mezinaya xwe bajarê 2. bû, li hemû “Behdînan”. 

Me nivîsîngehek dît û ji wê telefon kir bo wê mala, ku hevalên me li wê bûn. Malxwuyê malê telefon helgirt û ji me ra got, ka emê çawan herne mala wî. Me ajot ber derî û em ji alîyê malxweyê malê, birêz Hemîd Şerîf ve, bi germî hatin pêşwazî kirin. 

Kek Hemîd, li gel ku mezinekî êla (eşîra) Micûlîyan bû (êlek kevin, nas û navdeng li navça Behdînan bi giştî û li Zaxo jî bi taybetî), pêşmergeyekî kevin û rencdayî jî bû. Hêj di dema şoreşa kevinê Kurdî da, di dema Mela Mustafa da, dest bi pêşmergayetîyê kiribû û heta niha jî her pêşmerge ye. Ji ber karên rêxistinî û pêşmergayetîyê, çendîn car hatîye Bakûrê Kurdistanê, çûye Rojhilata Kurdistanê û peywendîyên wî li gel gelek kes û cihan ra heye û gelek kes dinase ji wan demên berê. Mirovek, gotin xweş û tijî bi bîranîn û serpêhatîyan bû. Ji lewra jî berdewam, bîranînek, didûwan, sisêyan... ji me ra bi lêv dikir û me jî bixwe ra dibire wan dem û bûyerên berê. 

Em rûniştin û me hindek bêhna xwe veda û em ber bi bajêr ve derketin. Ji bajêr ve em derbazê alîyê dinê çem bûn. Di rastîyê da, min nedizanî, ku Xabûr di ber/nav Zaxo ra derbaz dibe. Baş bû min niha bi çavên serê xwe dîtin. Li alîyê din ê çem, em derketin navmila girek û ji wê da hemû Zaxo li binya me da, li pêş çavên me hatibû raxistin. 

Li serê girê, “wargeh”ek (cafeteria havînî) xweş hatibû avakirin, bi navê “Wargeha Delal”. Ji girê ve ber bi jêr, wek çendîn logue (loca, balkon) hatibûn çêkirin. Her balkon jî bi kursî û mase û tiştinên din yên spehîtîyê ve hatine xemilandin – wek dar, gul, dekorasyonên rindik û dekorasyonên bi avê û htd. Di nîveka hemû “balkonan” da jî, pêlekanek ji keviran çêkirî, rê dibe ser “Pira Delal”. Em rûniştin û xwedanê “Wargeha Delal” jî, hat û xêrhatina me kir. Derket ew û Kek Hemîd nas û dostên hev yên kevin in. Lê ewî camêrê, bi gotinek dostanîya xwe bi me da zanîn, ku heta niha jî gelek kartêker bûye ji bo min. Herdû heval li ser “berê”, şer, pêşmergayetî û şehîdên malbata xwe û hevalên xwe yên şehîd diaxiftin, ku xwedanê “Wargeh” got; “Bira em ne tenê dost û hevalîn, em herdû “KRÎVÊN XWÎNÊ” ne” (dixwest bibêje, ku herdûyan jî, çendîn şehîd dane di rêya rizgarîya welatê xwe da). Bi vî jî, wêneya wî didane me, ku gelê kurd çi ji destê dujminên xwe kêşaye û li beranber wan jî çi berxwudar bûye. 

Em wê şevê heta dereng bi hevra rûniştin û me xwar û vexwar û gotin û serpêhatîyan ji hev ra got û heta, ku me êdî nekarî em rûnin û em li “eywana” jorê da, li bin stêrkên Zaxo da ketin xewê. 

Dotira rojê (24.06.2003), di germaya dana sibê da, em çûne serdana Serokê Bajarvanîya Zaxo. Me hindek dît û hindek jî guhdarî kir û berê ku em vegerin mala Kek Hemîd, me çend kaset û CD yên kurdî li bazara bajêr kirîn û hindek din jî ji xwedanê dikan daxwaz kirin. Me çaverê dikir, ku du kesên din jî beşdarîya grupa me bibin, germa jî hindek bişkê û paşî em berê xwe bidene cih, war û serpêhatîyên nû û wêneyên spehîtî û taybetmendîyên vî beşê Kurdistanê jî, li albûma spehîtîyên jîyana xwe zêde biken. 

Di dawîyê da rêhevalên me yên çaverêkirî gehîştin me. Yek ji wan, ku bi navê Şefîqê Goyî bû, dê di nav rêrevîya rojê da gelek bi giranî, li ser bal û hestên me rûnişta. Hêj em li mal, Şefîq dest bi gotin û “gerandina” çîrok, serpêhatî û bûyeran kir. Hûn tev dizanin, li Kurdistanê, mirov dikare bêje bi nêzikayî li her cih, gund, navçê yan jî li herêmê kesek yan çend kes hene, ku dikarin li her demek rojê, heftêyê, mehê, demsalê û di salê da, bi xwe biden guhdarîkirin. Herdem çend gotin, çend serpêhatî, çend çêrok yan çend stran di himbana wan da heye û bi dilxweşî jî amadene, ku wan li gel xelkê parve biken. 

Şefîqê Goyî ji Bakûrê Kurdistanê, ji êla Goyîyan bû û ji berê ve her pêşmerge bûye. Çend salek jî “gerîlla” yê PKK bû ye. Paşî ji nav wan “revîye”. Gelek çêrokan li ser wan demên xwe yên berê digotin û yek ji wan jî ew bû, ku PKK wî girtibû, li êş-kence dabû, heta ku por û mûyên cendekê wî weşîbûn. Piştê demek êşkence, ku berdabûn jî, ji wan dûr ketibû û niha jî pêşmergê PDK ye. 

Malxweyê male jî jeepeka mezinê Sedamî hebû û em 10 kes ji bajêr derketin û me berê xwe dan çîyayan. Em ji nav çend gundên avadan derbazbûn û ketne kaşa çîyayek û me dîsa çêl û çepan da xwe û em gehîştin gelîyek heta bêjî kesk û avî û bi dar û ber û jîyan. Di vê navberê da jî, dengê Mehmed Arifê Cizrawî xwe bi ser gelî da berdida û strana “Xirabo” wek pêlên buhuştî li kevîyên çaralîyên gelî dida. Hat bîra min, ku evana warên M. Arif bi xwe bûn û dibe, ku ew li vir, li ber Sulavê, li bin wan daran, li bin zinarên wî alîyê... yan xwedê zane li kîjan kuncê vî gelîya mezin da, rûniştibe û xwezaya (tebîet) vî welatê, bi deng û stranên xwe av dabe. 

M. Arif niha “Edûlê” distira û me ji dûr ve şeng û rengê sulava “Şêranişê” dît. Em bi otomobîlan heta nêzikê sulavê hatin û em li binyê da peyabûn û ketne pê hev û ber bi sulavê çûn. Pêjnek xweş dihat ji alîyê sulavê ve. Denge deng û xwuşînî û strana avê, bi dengê bêrîtên kurdî ve (stranên govendê) li nav hev ketibûn. Dîyar bû ku kurd û sirûşta Kurdistanê, ji hev ra govend girtibûn û bi bêrîtan jî didan ber hev. 

Rêyek teng lê rindik bi pêlekanan hatibû çêkirin û di ber ra jî aveka zelal, boş (tijî/pir) û ji hênikîyê bêtir, sar derbaz dibû. Dawîya rêkê bi pêlekanek ji dar û borîyên hesinî kuta dibû. Em gehîştin meydana Sulavê. Sulav ji dûrve xuya bû û mirov didît, ka av bi çi xurtbûnê, ji zinarek 60 – 100 m ve, bi kêf û kef, bi şirpe tirp li binyê diket. Heta 10 – 20 m dilop ji ber dipekîn. Li herdû alîyên avê, cihê rûniştin, govend û hat û çû hebû/hatibû çêkirin. 

Li alîyek da palasek li ser keviran raxistibûn û çend temen mezin ji xwe ra rûniştibûn û li alîyê din, ku hingê eywanek mezin bû, revdeyek xort û peya govend girtibûn û ji dûrve wek rîtûelek xuya dikir, wek ku ji Sulavê ra “limêj/nimêj/niwêj” biken, li dora hevdû diçûn û dihatin. 

Dema em gehîştin wê, bayekî ji hênikîyê sartir li cendekê me da û xuyakir, ku sirûşta Kurdistanê di heman demê da, gelek melodîyên wê hene û tev bihev ra jî harmonîyek mezin û zelal pêk dînin. 10 m ji wê dûr bi ser 45 Cg(santigrad) gerim bû û li vir, li binya sulava “Şêranişê”, ji serman mûyê cendeka mirov radibûna û kurîzîya sermayê ji pişta-stûyê mirov berjêr dadiket. 

Şefîqî Goyî ket sergovendê û bi dengekî “koçerî” yê zîz, dengê koçerîyê, dengê Botan anî ser kanîya Şêranişê. 

“Ho nêçîr nêçîr nêçîr 
Ho nêçîr nêçîrvano 
Esîrê paş kulekê (?) 
Wî lêda bi tifekê 
Ser xatra çavbelekê 
... ” 
Paşî, wek edet, bêrîtê guherî: 

“Qumrîyê hay qumrîyê dilo 
Delala dilo delalo 
Biçûkê mekteblîyê 
Delala dilo qumrîyê 
... ” 

û çendîn bêrîte (strana govendê) yên din... 

Inca qet pirs nekin... Ewan bêrîtan ez birim deşta Kavartîyê (Deşta Kavarê bi ser Tetwan û li ser rêya Wanê ye), ku di dema şahîyan da, bi roj û şevan, ji ber bêrîte, govend û defa Kurdî da dilerizîya... Li navça me, berê dehol û Zurne tunebû. Saz û Tembûr jî berê nifşa/newe/nevîyê me tunebûye. Me 3 amirên (alet) musîkê hebûne. 

1- Blûra Kurdî ( divê li gel Ney a erebî û farsî, Flût û Pîk neyê têkilhevkirin. Blûra kurdî ji darê tê çêkirin û dengjêderxistin ne hêsane. Ji ber wê jî, hejmara blûrjenan ne gelekin) 
2- Def (hindek cihan jê ra Erbane jî tê gotin). Ew cihên ku Def gelek tê bikaranîn, stranbêjî, strançêkirin û awazdanîn jî gelek berbilave, wek; Kirmaşan li Rojhilata Kurdistan û navça Tetwanê. 
3- Dengê mirov (Stran, Bêrîte û htd.). Ji ber nebûna amirên musîkê li navçê da dengê mirov û stranbêjî gelek bilav bûye. Di zaroktîya min da wesa li ser Evdalê Zeynê dihat axaftin, ku ji navça me be. Ji xwe li gundê cîran – Axkûs – “Çaçoyê Kor” hebû, ku bi deng û stranên xwe ve wek berdewamîya Evdalê Zeynikê bû. Mixabin, di dema Çaço da, ne zanyarî û ne jî amirê tomarkirinê (qeydkirin) hebûn, ku mirov bikare wê deryaya folklor û çandê ji bo paşerojên mirovayetîyê bi mîrat bihêle. 

Vê ca li ber Sulava Şêranişê,li binya çîyayê bilind û navdengê Kurdistanê Cudî da, Şefîqê Goyî cihê hersêkan jî girtibû... 

Em derbazê ser palasê bûn û Şefîqê Goyî dest pê kir û stranên koçerîyê, yên Botan, yên Behdînan û Serhedê li nav hev dan û dengê xwe yê zîz li nav dengê sulavê kir. 

“Çîya bilinde..... Helîm Canê” 

“Mihemedê min ... 
Delo lo delo lo gula dîwanan” 

“Dewrane...” 

û çendîn çîrok û serpêhatîyên navçe û herêmên cida cidayên Kurdistanê li ser sînîyek folklorî anîn ba hev û lê pêş me danî... 

Em ji wê rêketin û me li nav zomek da, li bin kepirek danî. Me aveka sar berda ser dilan û Şefîqê Goyî jî dilê xwe bi kaseyek avceh hênik kir û dîsa dest bi stranbêjîya xwe kir; 

“Lê canê, wî canê 
sebra dilê min canê 
canê hey canê 
melhema kezeba û birîna 
canê...” 

û 

“Bêrîvanê, 
Kirasê Bêrîvana min 14 renge... 
Bêrîvanê malwêranê...” 

û çendîn stranên din... 

Em ji wê jî rabûn û me li ber “Behra Bihêrê” danî. Divê liha bê destnîşankirin, ku li Kurdistana Azad, ji hemû avên rawestayî ra “Behr” dibêjin, wek; “Behra Dokan”, “Behra Derbendîxan”, “Behra Bihêrê”, “Behra Dihokê”, “Behra Cundîyan” û htd... 

Behra Bihêrê, golek rindik bû û di nav şikefteka di zikê çîyayekî li beranber Çîyayê Cûdî da cihê xwe girtibû. Li ser “Behra Bihêrê” me ji Kek Hemîd Şerîf pirsî û ewî jî weha bersiva me da: 

“Şikefta Bihêrê, yan jî Behra Bihêrê, bi ser Şêraniş dikeve, ku navçeya Sindîyan e. Di vê navçê da misilman û file bi hevra dijîn. Ev navçe berê 12 salan, li jêr zor û zilma rejîma gorbigor bûyî bû û ewan her roj navçê bobmebaran dikirin. Piştê wan jî, navçe ketibû jêr kontrola PKK û ji wan rojan ve, yan Tirkîye bombebaran dikir, yan jî PKK êrîş dikir bi ser xelqê da. Xelq di navbera agirên herdûkan da ma bûn. Lê eva meheke, piştê şerê azadkirinê, Tirkîye bombeyên xwe birîne û PKK jî vekêşane serê bilindîyên çîyayan. 

Niha jî her cih vebûne û em hêvî dikin û çaverê ne, ku Kurd, ji hemî cîhanê bên û serdana navçê biken. Ji ber, ku mirov nikare wesfa rindî û tebîeta Kurdistanê bike, divê xelq bên û bi çavên serê xwe bibînin”. 

Li ber derîya şikeftê, “cafeterya” yek jî dest bi karê xwe kiribû û repertuara xwe jî, ji stranên arabeskê bi zimanê tirkî dagirtibû. Me ji xwedanê cafeteryayê lava kir, da stranek kurdî ji bo me dane ser. 

Pêşmergeyekî dêrînê PDK jî, li gel me bû û li ser pirsamin, li ser navçê weha got: 

“Ez li van deran Pêşmerge bûme, bi gelek salan û min gelek dijwarî û zehmetîyan dîtîye li vêrê. Lê niha, êdî rojên xweş hatine û em dixwazin, ku li vêrê bibe bingehek azad ji bo hemî Kurdên Kurdistanê...” 

Şefîqê Goyî jî got: 

“Em her wext, tifaqî û birayetîya Kurdan li Kurdistanê dixwezin. Daxwazîya me ji Xwedayê mezin ewe, ku rêber û zanayên me, bîr û bawerî ji miletê Kurd ra çêbiken, da em êdî nekevin jêr zilm û tedaya dijmin. Em îro gelek spasîyê diken, ku roj bi roj azadîya me xurttir dibe. 

Serketin ji bo miletê Kurdistan!”
